
THENGÜH

Mütli cheeibü shensinge pendou to kongnyubou kho nyusem ngüh yem 
(Mother Tongue). Jembü nyusem ngühyem angebü müt khoji mütlieibü 
buleng a ayoda hoba langkei sünga himao thenyek yeman kilabü. 
Nyusem ngüh dola hoba wela angebü thükto laula ongkei athükbü müt 
juong kia. Khoei nashou che la jembü ngühyem laula, dola hoba wela 
ngela shanga chüma hoba leweshanga lenenlabü kho aeibou kongnyu 
kümthen ki. 

Nagaland Governmen'ei ‘Three Language Policy’ kho thüksimin hapbo 
leweshanga jungeijung haula janthetan kia. Kho nyekchüha, 2018 po 
kaji Government si Private school pendoua lulu ngühyema Class 1 
ka khangan Class VIII sühko Nagaland Heritage Studies (NHS) dogo 
haanbü takshat le jungeilabü. Haanbü le kho tou jungeiko kibü mother 
tongue takshat le kho chühetko, jakshaiko hoba kümetko SCERT, 
Nagaland danko luongtida. Kho dobü hoba sepeibü kümthen kho 
Language Officer shuongei ikjai lekei. Naga mütli ngühyem pendou 
shanga NHS a kibü tügü lensan pendou jettei ong kilabü. Kho tügü lulu 
ngühyema takshat le luongtibü kho Alternative English jeiko jungeilabü, 
tetlabü Alternative English kho akilabü.

SCERT kho Academic Authority of  Nagaland ki hoba kho departmen'ei 
shean lenbü tügü ho haanbü takshat le luongtida. Chang Literature 
Board ei (CLB)ikjai leko ho le wean chüha hoba shedbü lapenbü hoba 
kongnyu jakshailabü kibü pendou maibouthamei kümetan luongtida. 
Ho le kabü lensan pendou nashousi shuongei shokenko lennyu lenbou 
shuongei lenenlabü dogo maanglem kia. Ho younaka nashousiei 
mubü hapssinge hapbü to yoko langkeia thüksimin yaangbü pailetla  
chüheilabü. Jembü ngühyem angelonga jembü shensinge maotida. 
Khoei nashousi wekoei jembü ngühyem to sanoujan hoba maangdak 
kiko ho le jungeila shanga thungeida.

(Rev. Dr. Wongto Chingmak)
Chairman 

Chang Literature Board

Maang Haiko Kibü

DITLETLABÜ NYEKCHÜH 
Nashousi shuongei:-
1.	 Chipüp ho ashedtiko weanlabü.
2.	 Haanbü ngüh ngelabü hoba khübü kho ngüh laujinei jinan lauenlabü.
3.	 Chipüpeibü ngühtet ayingsi chipüpei ai lenmang sühda, kho shangashatko ngelabü.
4.	 Lensaneibü thailei pendou ashedtiko jongaila thüklabü.
5.	 Jembü ngühyem a chipüp wela maangtak loulabü.
6.	 Jembü ngühyem a chipüp dola maangtak loulabü.

Chaang chanep pendou ae ka
Ai ai yeisilang souwsikei,

Ngo maang haiko kia.
Maangsühbü ka ngo satena.

Hi nuong, O Mühghaü, Ole ho!
Ipa nyi ngeibü maangpon nyek,

Tenemti chipen nyeksiei.
Maangsühbü ka ngo satena.

Nyiphat olin langkeiei
Tonen ngeibü khuthumeilou,

Hia soola, langkei sapo.
Maangsühbü ka ngo satena.

CHIPÜP TETLABÜ
	 Aeilamaeiphop langkei cheei ladangkei olinbü ühüpda lausikei kho ka satena longa 

olinbü hapda. Chipüpbouei laubü, ai ngühlangdeilang lousikei hao ai shangakei maang 
amaulabü. Athakko, maangpon a shuokenbü che kitisi, haoei Mühghaü la thumai kuko 
ngeklabü. Haoeibü olinbü langkei ho maangmau onetei ayingsi ngangbütopbüei  tüleiludi 
ayingsi teshendi lausikei saa langko phokushi dogo subüjabü ki. Maang haiko kibü 
langkei kho ong maibou hoba langkei aei hemaitida dogo chipüpbouei lenda. 

I.L. Chingmak

NGÜHTET 
1.	 Maangsühbü		  : 	 Aeilamaeiphopbü thechüh, dühbü
2.	 Hi nuong		  : 	 Thumai dogo laubü
3.	 Ole ho		  : 	 Olinda 
4.	 Khuthumeilou		 : 	 Langkei salang loubü
5.	 Hia soola		  : 	 Hai maikei
6.	 Sapo		  : 	 Hemaibü

THAILEI
A.	 Phebü jongaiashi:

1.	 Ho chipüpeibü kongnyubou ngühchung ai?
2.	 Chipüpbouei ai thechüh ka satenla shanga lenda? Khüka satensi ai pailetla?
3.	 Ai thusilam shanga chipüpbou maang amauda?
4.	 Chipüpbouei ai shanga Mühghaü la thumai kula?
5.	 ‘Denemti chipen nyeksiei’ dogo laubü khoeibü tetlabü ai?
6.	 Chipüpbouei maangsühko subüjabü kho ai?

B.	 Chipüp a kibü ngüh shuong habüeibü jeteibü ngühtet to jitiashi:

C.	 Ngühtet haanbü ngebü habü ho jinan ngühlin kümashi:
1.	 Maangsühbü	 2. Ole ho	 3. Khuthumeilou	 4. Hi nuong	 5. Sapo 

a.	 Chaang	 Nyek ipbü
b.	 Satena	 Deiei anemtibü
c.	 Ipa	 Chanyu longbü kaoen
d.	 Tenemti	 Olinbü thenyek
e.	 Nyiphat	 Maangpon jaksheibü

Ngei ________ ponlem 
hijinei ngo olinda.

Ngei ________ shaujinei 
ngo olinda.

Ngo _______ salang 
maisho kibü shanga olinda.

Ngeibü nyueibü ________ 
shanga ngo olinda. 

Ngei ________ hapsi ngo 
olinda.

Ngo ________ school a 
webü shanga ngo olinda.

Mühghaüeibü ________ 
shanga ngo olinda.

OLINBÜ 
THECHÜH

D.	 No olinbü lenko ngühlin ashenbü a shentiashi:

E.	 Müt sem pang setashi hoba phanga lenen kibü ngühnyek kho shanga 
lenyulauyuashi. Kaneibü dambülebü lenyulauyubü class pendou la lenashi.
a.	 Aishanga kan maang haiko kida, den sem lenashi.
b.	 Olinko kisi seneibü langkei lai maijung satda kho shanga lenyuashi.

Namyaknamseibü Ngühli

DITLETLABÜ NYEKCHÜH
Nashousi shuongei:-
1.	 Lensan ho shangashatko theneithenko wela thüklabü.
2.	 Lensan a kibü kongnyu ngüh shuong lamenla ngelabü.
3.	 Jenanouna hoba lennyu lenbou yoa lensan kabü ngühnyek shanga lenyulauyula  ngelabü.
4.	 Ngüh haanbü ditletlabü hoba kho jinan ngühlin doanlabü.
5.	 Shuong yoa ditenbü kiko dambü janyuko hoba thangjambo kümlaleila ditletlabü.
6.	 Nagabüei namyaknamsei kümsilei kümbü a ngeyubü shanga ngelabü.
7.	 Nagabüei shaangütbü jihsiphaia hoba tou kümboleiko kibü takteiyula ngelabü.
8.	 Ngühlin to paplepbü a dambü jinyuko dola ngelabü.

Apinyu shisi shuong yoa hokjung a 
setan, shisi shuong la hangi kangan 
okko kikei. Sao sang a kijinei, 
nashoutang kabü jihsiphai damanko 

saoei chalou angbou a wan 
mütan hangi kangkuko kikei. 
Touje sao shanga thusilam 
pendou jakshaian kiteikei. 
Hak danko thungdajuokda, 
shausiyung anyaütiko shakbü a 
phoda, kailong, wan ngesakbü, 
TV hoba ngühjo khübü pendou 
jungeida. Sao kibülebü thu kho 
saoeibü nyusibouei tou hapa 
tügüje aeibou maangpanglabü 
dogo saoei dambei.

Saoei kho tügü dambo kijinei mangde 
ong shi napeinyu Asonei phekei, 
“Kan nashou a kijinei nyi hangi 
kangbü shaulou”? “Shaua” dogo 

saoei jongaikei. Toukei shiei phekei,  
“Hangi pakbü (pop-corn) hoba ice 
cream shaulou”? Piei jongaikei, “Kün 
nashouaje khübü kho akitei”. Saoei 
hangi kangbü kho yika alamtila shanga 
jua lonan kukei. “Oh! aeibou maiakei” 
dogo shiei laukei. “Api, nyi ho lai 
küman ngekei”? Baushinyu nyiko 
laukei, “Kübouei künla hangi kangan 
ho tügü ong kukei”. Athakko saoei 
shisi shuong to, saoeibü bouei sek 
ka lungjinei sao la ai ong künbakeije 
ngühli thenan lenla khangkei.

Kübou lubü sang to namyaknamsei la 
hauan lungaijinei küla buhekdeihek, 
thongou, hai hoba cheshouje naodei 
dogo kümbakei. “Apinyu, haoei ai 
ong yakkei ma”? dogo saoeibü shi 
cheei phekei. “Hao ao sang to ong 
haukei” dogo lubü shi cheei phekei. 
Baushinyuei jongaiko lenkei, “Haoei 
in hoba hele khun yakla shanga sang 
juong to haukei”. “Haoenei nam lading 
pang kukei ma”? Haoenei youshou, 
samkeisamuk, namkak hoba peisilei 
juong sungbü shuongeije masu kei 
kukei dogo jongaikei.

Shaangütbü jihsiphaiaje mütshuongei 
munam shanga peisilei phang juong 
kubü kho titan kan maangpanglabü. 
Künei nam ajungei, khoei munam 

shanga youshou, jem, chinam, chithu, 
moo hoba thokji tügübü kho kukei. 
Pisibou jihsiphaiaje moo hoba thokji 
munam kibü peisilei dogo jungeikei, 
khoei masu hoba ngou kei chekla 
thükan kikei. Namnet hoba lenam khoje 
tou ong Britishbü louan phaia ong 
jungei khangkei. Kheijinei shausiyung 
yakshang chüm (tokan) akitei. Müt 
pendouei loloei maangsühbü kho 
loloei ong küman lekei. Chümdang 
wekoei sekmoukei, samkeisamuk 
hoba shatsinam sambei, loloei lela nei 
dakkei. Lausikei jem, yaklang, moo, 
thokji, chinyu, chinam hoba chisiyak 
khübü ong künei aküm.  Khübü 
peisilei kho youshou, samkeisamuk, 
amnyu leikhu khübü khoei chekkei.

Sangkabü shuongei osa to hauan 
jem chekbakei. Kün shanga jem kho 
namsek kiteikei, jemshanga jem 
shangan phobü kho künei jih lounyu 
shaukei. Kübouei lenbü, Konyakbü 
shuongje aeibou songbüdobü kikei. 
Haoeneije jemkhün thuan khoka 
jem kümbei hoba Assam to hauan 
haoenlakei yakkukei. Lubü Nagabü 

shuong Assam to hauan kho jem 
nyibou chekngaien lungko kikei. 
Nagabüei lenam ajungeibü danko 
phümba lei, li onshang, amnyu, 
koijang hoba pan yik, masu hoba 
aunak künan hauan jem chekkei.

Küneibü lepbou hao Assam pholi 
kaodak to yanan namkak hoba chinam 
kaibü/ kombü chekbakei. Haoei sang 
a in hoba aubu kümbü shuong la hoba 
chinam kho chisiyak kümbü shuong 
la yakkukei. Chalou angbou a sang 
to ngümyak, moo hoba thokji yakbü 
shuong louko kikei. Khoei kün lubü 
sang to chekla ohau lausikei müei 
kümbü peisilei ong chekan lekei.

Khoto aeian lubüje sang a soukoauko 
hapbo kikei. Sek a kebüaongbü ka 
ayingsi loloei kümenleienbü peisilei 
jungeikei. Sang a thamjak yaübü, 
kamsisip hoba amnyu woubü, nam 
jangbü, busingat, lisilüh jungeiko 
wetsiyang woubüleibü, yak kümbü 
hoba laü a lei thungbü khübü 
mütshuong kikei. Nei dakbü, thamjak 
yaübü hoba laü a lei thungbü khübü 
kho yaksaeibü kümsilei kikei. 
Bousuei khübü kümsilei akümda 
dogo tetkotako kikei.

Lei laü a thungbü kho aeibou sekkei 
hoba jihsiphai lounyu leda. Künei 
tetbütabü juong jungeiko kikei. 
Kebüaongbü sungan phaia ong 
lei laü a thungkei, khei ayinglonga 
kebüaongbü amaiko apda dogo tetkei. 
Na shia kibü shuongei lei thungkei, 
saklangbü tetlabü sii khoei lei 
saklangbü thungbü to aoei meitilaje 
labouei haida dogo tetkei. Khoei 
salang lounyu akibü baushi shuongei 
ong laü saklangbü a lei thungkei. Kho 
tügü tetbütabü kibü danko, phang ateije 
lei laü saklangbü a athung hoba lubüei 
küman phobü ong chekkei. Lubü lei laü 
phang juong kümsikei saklangbü lei 
khoje atei ong thungkei hoba lubü lei 
to aeian namton juongbouei chekkei. 
Nagabüei lei kho bukhop, buyik, 
chipen, buli hoba bunyem sungan, tap 
hoba nyakdei jinan thungkei. Laü lulu a 
jinlabü kei lulu jungeida. Lei kho haman 
kaoen maibü laman phoda. Kho phaia 
ong neinyu, yükset hoba shemphei 
khübü kho yaksaei dakkei.

Thamjak kho yaksa shuongei kümbei. 
Lansanbü thamjak kho denshang 
tuongan khonei denan phokei. 
Shungkung kao sunglabü hoba yikei 
maisho nyatan phaia thamjak yaükei. 
Kho phaia wan a juokan kaangtian 
jungeikei.

NGÜHTET 
1.	 Püh	 : 	Sangbü pendou; mütshang webü khümbo
2.	 Namyaknamsei: 	Nam jungeiko peisilei chekbü hoba yakbü; seibütakbü
3.	 Ngühjo	 : 	Ngüh lenko lauko joyubü peisilei
4.	 Thamjak	 : 	Shungkung kao ka kümbü jak
5.	 Shemphei	 : 	Shenjang a kaibü nei hanbü

Bousu shuongeikei haoen la 
janletkubü kümsilei kümbei. Haoenei 
kam, on, amnyu, hoba lubü wetsiyang 
pendou woukei hobaje chüm dangbü, 
namthung kümbü, hoba sang lombü 
kümsilei pendou kümbei. Lausikei 
sekmouchümou kümsilei khoje 
bousu yaksa pendouei kümbei. 
Sekmou kümsilei khangan phaiaje, 
püh pendou sek a khüpbei. Nashou 
hanbü hoba baushi shatnyat to 
liman injung thükbü pendou sek to 
koukei. Küneibü mütten hoba tou 

kaneibü mütten ho takteiyua longa 
aeibou lulusap. Kümlaleila shanga 
po takletbü aikei akitei. Nashousi la 
akümaleitilabü dogo alau, tat tügü 
aokei semeile aset lausikei nashousi 
shuongeikei nyuei bouei kümbüleibü 
pendou a thuiyykei. Küneibü mütten 
a nyi nyakphau tonla thükabü touje 
nyi kümjanleijan dogo lauko kikei. 
Küneibü kongnyubou ngühchung kho 
“Nyi shauko laualonga, nyi kümsilei 
kümjan” dogo kikei. Mü lem angko, 
hükomangko kümenleien sungbabü 
shaula asombo himoukei. Dei, bu 
hoba kao shanga munam aikei aku 
hoba yeikei aleilutiko saopotham 
phokei. Kaneikei luluei thükbü thüng 
kümaleiashi hoba ai nongkukei kho 
kümashi.  Aokei mü to tünong hoba 
akümaleiko teset.

THAILEI
A.	 Phebü jongaiashi:

1.	 Baushinyu ao yoa ngüh joyuko setkei? Saoei haoen to ai shanga lenkei?
2.	 Baushinyuei nashoutanga saoeibü shisi shuongei shaubü shausiyung 

shaulou? Janyinbü ai ki?
3.	 Nagabüei shaangütbü jihsiphai a peisilei chekla nam jeila ai ong jungeikei?
4.	 Sangkhong a ühüpbü peisilei lubü osa ka chekan sungbabü kho ai ong 
	 kikei?
5.	 Shaangüt Naga mütli laobou jem kümbei? Haoenei jem kho lanei ong 
	 yakkei?
6.	 Nagabü tetbüsangbü a khon asakko kibü shanga lenashi.
7.	 Nyakphau tonla thükbü shuongei ai kümbei?
8.	 Yaksa hoba bousu dogo janyinan kümbü kümsilei shuong lenashi.

B.	 Ngühlin habü ho Tükde si Aying lenashi:
1.	 Chandinam hoba lenam kho Britishbü louan phaia ong jungei khangkei.
2.	 Kebüaongbü asungbü thedang to lei kho laü a thungkei.
3.	 Apinyuei wan a hangi kangan okjinei, saoei sao nashoutang kabü jihsiphai 

damenko kikei.
4.	 Nashousi shuongeikei nyuei bouei kümbüleibü pendou a thuiyukei.
5.	 Baushinyueibü bou namyaknamsei shanga sang sang to hauko lungaiko 

paikei.
6.	 Medei shuongei ong laü saklangbü a lei thungkei.
7.	 Naga bousu shuongei kümsilei pendou kümbei.
8.	 Shaangütbü jih aje nyi shauko laualonga nyi kümsilei kümja dogo kikei.

C. 	Ho ngühlin a ngühpem che ong jungeiko jongaiashi:
1.	 Lei laü a haman phaia kaoen maibü a  __________
2.	 Thamjak kho ho maisho nyatnyinan yaüda _____________
3.	 Pisibou jih a khoei masu hoba ngou chekla thükan kikei  __________
4.	 Namnet hoba le nam kho haoen louan phaia ong jungeikei __________
5.	 Sang che ka lubü sang che to peisilei yakla haubü to__________
6.	 Sii to phatbü laü kho ___________

D. 	Tükdebü ngüh chenei seijinashi:
Pisibou jihsiphai a
1. 	 Nagabüei tetkotako  jungeibü

a. 	 Namyak namseibüa
b. 	 Samkeisamuk samla
c. 	 Laü a lei hamla

2. 	 Moo hoba thokji kuan
a. 	 Chisiyak chekkei
b. 	 Thamjak yaükei
c. 	 Masu chekkei

3. 	 Bukhop, buyik, chipen, hoba buli khoei
a. 	 Chisiyak chekkei
b. 	 Lei hamla laü yaübei
c. 	 Thamjak yaükei

4. 	 Chüm dangbü, sang lombü, on woubü hoba amnyu woubü kümsilei kho
a. 	 Bousueibü 
b. 	 Yaksaeibü
c. 	 Püheibü

5. 		 Aokei akümaleiko tüset dogo
a. 	 Shiei laukei
b. 	 Pi ei laukei
c. 	 Nabeinyuei laukei

E.	 Ngühtet haanbü ngebü habü ho jinan ngühlin kümashi

Püh Namyaknamsei Ngühjo Thamjak Shemphei

F. 	 Müt nyi pang ayingsi sem pang setan sangkuphelam kian doashi:

Shaangütbü thu

1.
2.
3.
4.
5.

Tatngietbü thu

1.
2.
3.
4.
5.

a. 	 Nagabü shaangütbü hoba tatngietbü  kibülebü thu takteiyuko 5 (ngao) pang 
doashi:

b.	 Daman chühko sangkuphelam kiashi:
	 Nagaland a pisibou jihsiphai a akibü hoba akümbü tou ai ong ki hoba kümda.
c.	 Baushinyuei lenbü songlen ka nyi kei shaangütbü Naga shuongeibü langkei  

(seneibü pisiboueibü kümthenleithen/ kithulethu) ka ai maibü thechüh/ 
songsido/ kihaang ditleten amaotiko jungeijung haula

3

Shoongau

DITLETLABÜ NYEKCHÜH
Nashousi shuongei:-
1. 	 Lensan ho ditenko weanlabü.
2. 	 Ngühsong hoba ngühtet ashuokbü ho lensan webü ka ditenlabü.
3. 	 Jenanouna hoba lennyu lenbou shuong yoa ho lensan shanga lenyulauyuko kila thüklabü.
4. 	 Lensaneibü thailei pendou ashedtiko dola thüklabü.
5. 	 Haanbü ngühpem hoba ngühtet ditletlabü hoba khübü kho ngühlau a jinan lauenlabü.
6. 	 San san tokyuwetyubü a maangtak kiko phejan maibü leanlabü hoba kho danko thangjam 

shanga ditletlabü.  
7. 	 Sen kaodak a kibü ausiyuk, meisiau hoba yangsikok pendou püetan phola ngelabü.
8. 	 Sangeiyamei hoba shuongsiphangei meisiau hoba yangsikok khümenangetan phobü 

kümthen ngelabü hoba kheibü kümthenleithen a thuiyulangyuko kila maangtak kilabü.

Pangti kho Nagaland a kibü sang che 
ki hoba kho sangkhong Shoongau 
(Amur falcon) danko nyenshen 
kiko laueida. Pangti sang kho 
Wokha District a Doyang shumang 
nyangko kia hoba kho sangeibü 

lishet to po weko Shoongau  shong 
juong onko shoongan lousühda. Po 
weko Pangti to kho au louda hoba 
chalou shisho phaia Africa kaodak 
to hauda. Shoongau kho Siberia 
kaodak a püpan, kho phaia Nagaland 



12

kaophai to shong shong a lousühda. 
Kho tügü lousühan Pangti lishet a 
laangda hoba kho kaodak a pendou 
to juongboutham laangbü kaoen 
dogo nyenshen kia. Touje, Pangti 
sang a ong aying lausikei shoongau 
kho Changtongya, Longleng hoba 
Peren district shuongakei lousühen 
laangda.

Shoongau eibü scientific nyen kho 
Falco Amurensis dogo lauda hoba au 
kho aulu tügü phesang shaubü lilabü 

au hoba wekekshou to phatbü au 
hanbü yingkei. Au kho kaodak che ka 
che to shuong shuonga shoongko piko 
hauda hoba India kaodak to lousühan 
phaia Arabian Sea limbo Southern 
Africa to poang tantila hauda. Kho au 
hanbü au yingasikei (kho au semsilei 
daksi Kg che thüng onda) au shuong 

yoa pendou to loubou hoba juongbou 
pida, po che a kilometers 22000 thüng 
piko shoongda. Lubü  aushuong tügü 
ayingko Shoongau kho kaoen che ka 
osa kaodak che to deinyuyungsen 
limbo hoba kaoshong kaonop 
paithetko shoongjung hauda hoba 
nangnak yoan piko haula thükda.

Po weko Sekkouwansatlit (October) 
a Shoongau kho Pangti sang, 
Changtongya, Longleng hoba Peren a 
lousühda hoba khünei hau sinngaiko 
chalou shisho laangan phaia haoen 
sühlabü kaoen Africa kaodak to 
meimeida. Kho takletbü kaoen sühla 
shanga Arabian Sea kho limbo pijung 
hauda. Shaanglaje Pangti sangkabü 
shuongei meisiau khüman hoba 
thounouko phola angejinei khübü 
au shuong kho lapshauko hoba 
namyaknamsei shanga kipbo loukei. 
Aukipmeikipbü shuongei Shoongau 
kho aeibou sosotham lapoukei 
aieilausi au kho aeibou nyikei hoba 
buphek kaobü a ong pakda hoba 
laangda. Kho tügübü thusilam danko 
po weko Pangti lishet a Shoongau 
shuong juongpang shemtiko kikei.

Khei kiasikei, ladang kho sangkabü 
shuongla yamkabü ausiyuk hoba 
meisiau khüman angthetan phola, 

sanoula hoba thounoula shanga 
hangsilam maibü shean lenkei, khüka 
khangen jeileijakshei maibü yaangbü 
longkei. Shoongau kho püetangetan 
phola shanga kümthen che Wokha 
District a khangkukei. Shoongau 
püetangetan pholabü nyekchüh a 
Wokha district hoba lubü district 
shuongakei anepnanglabü hangsilam 
shean lenko kida.  Kho kümthen khünei 
Nature Education,  Amur Falcon Eco 
Club dogo lauan khangkukei hoba 
kho aueibü haang shanga Science 
hapsinge aedang ka weanlaman 
chühla khangkei. Village Council 
shuong pendou tokei lolo sangayama 
meikipaukip khinla ngühkhüm küman 
phola thungeijangeikei. Athakko, 
kho au lapbü kipbü khinan phobü 
a thüksimin haptilabü nyekchüh a 
yam lamang chühbou hoba lombou 
shuong pienan phokei.

Pangti sangbü shuong Shoongau 
lapbou kipbou kibü ka kho au 
khümenbou shuongla yeikei. 2013 
po kaje, haulongai dogo shoongbü 
Shoongau shuong shanga Pangti 
kho khuthük kaoen phatko yeia. Kho 
sangbüei kümsilei maibü kümbü 
hangenko Pangti kho kaodakeibü 

‘Falcon Capital’ dogo nyenkukei. 
Shoongau kho Indian Wild Life 
Protection Act, 1972 ngühkhüm a 
püetangetan kia.

Tatngiet no Pangti sang to hauan 
chüha longa, nyi aukipmeikipbü 
shuong meisiau khümenbou hoba 
püetbou shuongla yeian, change 
nangnak alauko Shoongau lousühbü 
jihsiphai ka asat shongko, kho 
aushuong lombo hoba chühko paiko 
haplabü. Khei kümbü danko kho 
sangkhong a au langpem che ongkei 
haitibü aki hoba kho ngühlang danko 
püetangetbü kümthen a thüksimin kia 
dogo shean lenda.

Ladang kümthen at shanga imyam 
la shangashatbü ngühlang ditentiko 
hoba hangsilam maibü shean lenlaje, 
kheijinei mütshuongeibü maangpon a 
maibü kümsilei kümla sungletda dogo 
Pangti sangeibü ngühli danko aukabü 
kuda. Touje Pangti kho nyensang 
nyenhang kibü yensüh kaoen 
yeia hoba kongnyuleko Shoongau 
yoshaibü jihsiphai a kaodak pendou 
kabü yenbou shuong louan kho 
aushuong to chühko paida.

THAILEI
A.	 Phebü jongaiashi:

1.	 Pangti sang kho ai danko nyenshen ki?
2.	 Shoongau kho Nagaland to laobou kaodak ka louda hoba laobou kaodak to 

hauda?
3.	 Pangti sang to aeian, lubü sang, kaoen lan lanei ong shoongau kho laangda? 
4.	 Pangti to Shoongau ai lit a lousühda?
5.	 Ailai kibü ka aukipmeikipbü  shuongei Shoongau kho sosotham lapoukei?
6.	 Ai ka khangen Pangti sang a jeileijakshaibü yaangbü longkei?
7.	 Shoongau püetangetan phola ai kümthen ong khangkukei?
8.	 Pangti  sangeibü ngühli danko ai aukabü maibü lenda?

B.	 Ngühlin ho Tükde si Aying lenashi:
1.	 Shoongau kho wekekshou to phatkei.
2.	 Po weko sangwansat lit a Pangti lishet to Shoongau shuong laangla louda .
3.	 Shoongau shuong piko haubü thonshang kaoen kho Siberia kaodak.
4.	 Shaangüt ka thama Pangti sangbüei Shoongau püetangetko loukei.
5.	 Aukipmeikipbou ka püetbou la yeian aushuong kho lomda.
6.	 Kaodak a Shoongau pendou to juongboutham yoshaibü kho Pangti sang a 

yoshaida.
7.	 Sangayama meikipaukip khinla ngühkhüm küman phola village council la 

hau akukei.
8.	 Shoongau kho Indian Wild Life Protection Act, 1972 ngühkhüm a püetangetan 

kia.

NGÜHTET 
1.	 Lishet	 : 	Sang cheeibü kaophai, sekphai
2.	 Püpan	 : 	Aushou autei ka longbü
3.	 Limbo	 : 	Shumang, yungnyu tügübü thük ka pijung haubü
4.	 Aukabü	 : 	Ngühmai lenbü laubü, sakkubü kubü
5.	 Yensüh	 : 	Yenbou loubü, lousühshang

C.	 Lensan a laobou ngühlin danko  habü shanga lenda:
1.	 Shoongau kho hanbü au lausikei aeibou hau kia.
	 ___________________________________________________

	 ___________________________________________________

2.	 Shoongau juong haitikei hoba gusikhang shangakei jungeikei.
	 _____________________________________________________

	 _____________________________________________________

3.	 Pangti  kho touje  Shoongau shuong shanga haksoshang maibü kaoen yeia.
	 _____________________________________________________

	 _____________________________________________________

4.	 Shoongau shuong poang  jihsiphai a lemabü kaodak a kimang sühda.
	 _____________________________________________________

	 _____________________________________________________
 
5.	 Ngühkhüm küman Shoongau kho püetan phoda.
	 _____________________________________________________

	 _____________________________________________________

6.	 Pangti sangkhong la nyen maibü che kuakei.
	 _____________________________________________________

	 _____________________________________________________

7.	 Pangti sang to yenbou juong louda.
	 _____________________________________________________

	 _____________________________________________________

D.	 Ashenbü a shentiashi :
1.	 Shoongaueibü scientific nyen kho ____________
2.	 Pangti sang kho __________ dogo nyenkukei.
3.	 Shoongau kho kaoshong kaonep _______________ hauda.
4.	 Shaanglaje Pangti sang kabü shuongei shoongau kho lapshauko hoba 

____________ shanga kipbo kikei.
5.	 Shoongau kho aeibou nyikei hoba _____________ a ong pakda hoba 

laangda.
6.	 Pangti sangbü shuong shoongau kipbou ka _______________ khümenbou 

la yeikei.
7.	 Aushuong yoka shoongau kho pendou to _______________ pida.
8.	 __________ po kaje, shoongau shanga Pangti sang kho khuthük kaoen 

phatko yeia.

E.	 Kuan kibü ngüh shuong khüka tangbü pien ashenbü a shentiashi:

1.	 Püh pendou to _______________ kila ngetikei.
2.	 Songlenbouei _______________ to amai apbula shanga songlenkei.
3.	 Busidei pholabü kongnyu, aying longa yam lamang akilabü.
4.	 Aushuong at lemabü kaoen lambo ___________ hauda.
5.	 Küneibü lennyu lenbou shuong la ___________ maibü kia.

F.	 Lauen lenbü kümthen :
Müt sem pang setashi hoba phanga phebü kho shanga lenyulauyuashi. Kaibü 
dambülebü/ ditenbü kho class thedang a lenashi.
1.	 Meisiau hoba yangsikok püetangetan pholabü kho aila kongnyu dogo nyi 

damda?
2.	 No kishang a meikipaukip akoutila/ khinla shanga nyi ai hangsilam ong 

kümla?

khümenangetan thechüh lamlean noknyüh shoongjung

4

Yuk, Suk Hoba Ngau eibü
Hesihaang Jakshaibü Ngühli

DITLETLABÜ NYEKCHÜH
Nashousi shuongei:-
1. 	 Ngühli ho maisho ditenko weanlabü.
2. 	 Ngühli ho shangshatko ngelabü.
3. 	 Jenanouna hoba lennyu lenbou la ho ngühlieibü ngühtet maisho thenan lenla thüklabü.
4. 	 Lensan/ngühli a kibü ngühshuong, ngühlau, ngühlin hoba ngühlen pendou janyinan lenenlabü.
5. 	 Ho ngühli shanga dambülebü, jeileijakshei ayingsi ngühlin aditenbü aiche ongkei kialonga 

ngüheikei hoba doankei lenenlabü.
6. 	 Apanteiko yeneiyenko dola minlabü.
7. 	 Ngühlin a ngüh haanbü ashedtiko jinla ngelabü.
8. 	 Ho ngühli jembüei ditletbü tügü thenan lenenlabü.
9. 	 Pisibou ngühlideili ngela maangtak loulabü.
10. Ngühli a kibü yangsikok shuongeibü haang lai kida kho lenla thüklabü.

Shaangütbü  jihsiphai a, dei a kibü 
yangsikok at thangbou maibü laman 
kikei. Haoen shuong kho hin, yuk, suk 
hoba ngau. Haoen lei kho apangko 
liko ong kikei. Naga song a kibü tügü 
sekmouchümou jihsiphai sühjinei, 
haoen lei edou püngan cheei cheeibü 
sek to kouko kikei.

Nyetche hineibü sek to koulabü 
chalou sühkei. Nyishoubü tügü haoen 
otangonet maiko sekmoula khangkei. 
Chalou chajih lamto shiksinyak 
thunglajuokla shanga hin kün to 

ngaikei. Sek bunyubou hinei haoeibü 
sek a khüpbü thangbou shuong la 
shausiyung maiboutham oknyinmang 



18

sühkei. Lausikei haoei pheshik okla 
akibü ka hao aeibou maangkouan 
kikei. Phe akisikei shik kho ailai 
jemoutham thunglajuokla kho shanga 
haoei dambo setkei. Kheijinei hao 
la damlabü maibü che loukei. Haoei 
haoeibü you che khean sungan 
shikjak to jinkei hoba thungkei.  Khei 
kümbü ka shik kho aeibou maian 
yeikei.

Thungsijuok wanan hinei haoeibü 
thangbou shuong nyak shaula shanga 
olinangko ngangaikei. Hao thangbou 
semei shiksinyak maangamaiko 
shaukei hoba thungsijuok aeibou 
maibü shanga nyensang kukei. Shik 
aeibou jemoutham kibü ka ai jinan 
thungkei dogo haoenei hin to phekei. 
Shik a phe jinlabü akibü ka haoeibü 
you che jinan thungkei dogo hinei 
hao thangbou shuong la lenkei. 
Khei lenbü ka hao thangbou shuong 
aeibou maangpangyukei lausikei 
che kian phaiaje, hao thangbou 
shuongei hao to eklenko haoeibü 
you aeibou jemouakei, khoei touje 
hanghangko haoei ong  haoen shanga 
thungshijuokshi dogo laukei.

Khünyet ka khangen haoen pendou 
shanga hinei ong thunglajuoklabü 
sühkei. Khoei chalou weko hinei 

haoeibü you ka che pang khean shik 
a jinan thungkei. Kho tügü kümbo 
chalou jihsiphai hautang  lekei  hoba 
thonlaje haoeibü mang ong  joukei. 
Khei kiasikei haoei haoeibü thangbou 
shuong aeibou sanoubü ka shiksinyak 
lai ong maiboutham thungan okla 
kho shanga ong dambo kikei. Lubü 
phesijem aikei akisije, thonlaje hao 
lolo shikjak maangto tomjung atkei. 
Khünei hin kho haikei. 

Khünyet, thangbou sem kho 
nyakshau jih sühko angangai hoba 
haoen sem aeibou müha haisije kün 
to ngaikei. Haoen kün a sühlangsi hin 
akitei hoba haoenei dambü hin kho 
phajep aeto kümsilei at shanga hauan 
kilabü dogo lauyukei.  Hin haiyeisi 
aluongaisije haoen semei hinei 
thunganjuokan phobü shiksinyak 
kho shaula khangkei hoba nyishoubü 
tügütham thungsijuok kho aeibou 
maian  kiteikei. Lausikei mangde ong 
ngauei haoeibü phau to chühko kaang 
phangkei aieilausi hineibü khop 
kho haoeibü phau a saklangshoule 
hapbei.

Hao thangbou shuongeibü nyakshau 
maitila shanga hinei haoeibü langkei 
kukei. Khanglaje thangbou sem 
khoei hineibü kümsilei hapan aeibou 

maangto shatko hoba lem aseko 
dambei. Lausikei, hineibü kümsilei 
shanga haoen sem phanyuko 
lenyuko haujinei, hin ngoubüloubü 
kiteiakei dogo lauyula khangkei. Hinei 
kümsilei pendou aeibou haüko ong 
sungletan kümda dogo yukei nyikuko 
laukei. Khoto yoyuko sukeikei, hin 
sheletham kibü ka haiyep aki dogo 
aeibou nyikuko laukei. Hinei haoen 
sem shanga langkei kubü khoje maan 
apan, hin shanga eklenko hoba attiko 
nyiyuko setkei.

Thangbou sem khoei haoeneibü 
kümsilei maan hoba haoeneibü 
thangbou hin kei maan, ekyunyiyuko 
setkei. Haoen kho tügü ekyunyiko 
setjinei, yukei haoeibü sensimaang 
a aije yingbü tügü ngeankei. Haoei 
haoeibü mangsisau to chühngaisi 
haoeibü shimung kho ngüm sühko 

pujung longko hapbei. Yuk mokbü 
hapan suk si ngau nyiyuko kibü 
thakkei. Yukeibü mang yaang pokkei 
hoba nyek kei tangto sungjung 
longkei. Haoeibü hesihaang touje 
aeibou chühla amaiko yeikei. Khoyam, 
suklakei haoeibü you phaito jangjung 
ngaibü tügü yeikei. Hao mokbü ka 
kaang phangkei hoba haoeibü you 
topeila haujembei lausikei phaito ong 
tomjung ngaiko apbei.

Ngauei hao thangbou nyieibü 
hesihaang jakshaibü hapan aeibou 
maangpangko chühkei. Haokei 
maangmaula khangkei hoba haolakei 
ai thu haüthükla ma dogo lühjilühko 
kikei. Lounyu akiko haoeibü ngüm 
pokla khangkei. Haoeibü ngüm kho 
haoeibü mang to jettei yeiko pokjung 
longkei hoba ngüm maoan apbei. 
Touje thangbou sem pendoueibü 

NGÜHTET 
1.	 Edou	 : 	Liko kümlaleila him shuong yoshaibü ayingsi thangjambü
2. 	 Maangkouan	 : 	Onet, maangmau, athükamin tügübü haüthüksi aolinko kibü
3. 	 Jemoutham	 : 	Shaulayungla aeibou maibü, teishikbü
4. 	 Hesihaang	 : 	Tuibü loubü dogo ayingsi kopakei netakei dogo kibü
5. 	 Aweasüngko	 : 	Attiko ayingsi himou okko laubü, jungeibü

THAILEI
A.	 Phebü jongaiashi:

1. 	 Thangbou lei kho ao ong kikei?
2. 	 Hinei aila haoeibü you shikjak to jinkei?
3. 	 Nyak shauko kijinei aila ngauei kaang phangkei?
4. 	 Hin haian phaia hao thangbou semei hao nyen shako hoba ekyola leko ai 

ong laukei?
5. 	 Yukeibü hesihaang lai jakshaikei?
6. 	 Ho ngühli ka hineibü thechüh nyi lai lapenda?

hesihaang phangche hatlamoklabüje 
yeian apbei. Haoenei hin aweasüngko 
nyikubü ka hoba shedtimashikbü 
danko kayang hapda dogo haoenei 
ngeankei. Jembü lolo to chühngaila 
ongkei asombo apbei. Khoei, himoubü 
ka haoen sem pendou shushou 
che to tomjung atan khünei hukei. 

Lausikei haoeneibü hesihaang chühla 
amaisapbo jakshaibü kho haoen yoa 
ponpen kikei. 

Khoei tat sühko haoen kho tügü ong 
kia – yukeibü shimung poktinyu hoba 
nyek tangto sungjung longan, suk 
kho phaito ong tomjung ngaiko hoba 
ngau la ngüm akida.

B.	 Nyi hapbo loubü hoba ngean kibü tügü habü yangsikokeibü hesihaang 
shanga doashi:
1. 	 Ngau 
2. 	 Hin
3. 	 Suk
4. 	 Yuk

C.	 Ngühlin jitiashi:
1.	 Sek bunyubouei haoeibü sek a	 shaukei hoba thungsijuok 		

	 shanga nyensang kukei.
2.	 Hinei  haoeibü you che khean sungan	 hineibü khop saklangshoule 		

	 hapbei.
3.	 Ngauei haoeibü phau a	 hühko ong sungletda dogo 		

	 yukei nyikuko laukei.
4.	 Thangbou semei shiksinyak maanga maiko	 khüpbü eik shuongla 			

	 shiksinyak lamlekuda. 
5.	 Hinei kümsilei pendou aeibou	 shikjak to jinkei hoba thungkei.

D. 	 Kuan kibü ngüh shuong kho phebü a tangbü tügü jinashi :

	 Pokbü,  Nyensang,  Jakshaibü,  Kayang,  Sungbü

1. 	 Tanbü jihsiphai a kibü to aphatko phangche yeibü.	 __________ 
2. 	 Denche tang to tokjung longbü.			   __________
3. 	 Yaang yeibü.						      __________
4. 	 Shedtimashikbü shanga kubü.			   __________
5. 	 Thumai dogo olinko lenbü.				    __________

E.	 Tükdebü ngühlin a (√) dogo jinashi hoba shedbü ngühlin a (X) dogo jinashi:
1. 	 Thangbou lei kho ngau, hin, pinyu hoba yuk kikei.
2. 	 Thangbou lei kho edou püngan kikei.
3. 	 Nagabü song a sek bunyubou haksoko setda hoba thuila loukoubü atei 

shiksinyak thungda.
4. 	 Hinei sukeibü you khekan shikjak to jinkei.
5. 	 Hin sheletham kibü ka haiyep aki dogo yukei nyikuko laukei.
6. 	 Yuk, suk hoba ngauei kayang hapbei aieilausi haoen semei haoeneibü 

thangbouei langkei kubü shanga nyikukei.

F.	 Phanga doan kibü ngühlin pendou ditenko weashi. Jenanouna maibüei ai 
kümdaje maisho damanchühashi. Jenanouna maibüei kümbü sangtüngbü 
laüei nangashi hoba jenanouna amaibüei kümbü saklangbü laüei nangashi.

G.	 Hangsilam lamanbü: Phanga lenen kibü thu khübü haüthükjinei nyi ai lai 
ong kümla? (Ho kümthen kho lennyu lenbouei kümtimang sühbü tügü 
lauan lenbü kümthen ayingsi doan lenbü kümthen yingla thükkei)
-	 Class lebü kanglanga hakso (recess) jihsiphai a müt che aotokei louyulabü 

akiko hapsi.
-	 Class maanga müt che aeibou amaiko hoba aweasüngko jungeiko hapsi.
-	 Nyakshau/ pikyung jih a müt che aikei shaulayunglabü akiko setan hapsi.

H.	 Lauan lenbü kümthen – Joyulauyubü (Dialogue)
Joyulauyubü kho müt nyi kanglang a ayingsi müt nyi to aeian kanglang a ngüh 

lauyubü (doan kibü ayingsi sembung ka angbü). 
Lennyu lenbouei nashousi müt 4 pien –  hin, yuk, suk hoba ngau dogo neinouko 

kümla nongkuashi. Haoen thangbou lei kho hineibü sek a sühan ai ong 
lenyulauyuko khüpan kila kho tügü kümtiashi.

Ho kümthen a, lennyu lenbouei nashousi shuong la thangbou lei khoeibü haang 
neinoula nongkulabü hoba nashousi wekoei hao la neinoula nongkubü ngühlau kho, 
haoen lei hineibü sek a nongai khangbü jih ka lai lenyulauyuan kila khüka khangtishi.

Hao/ sao shanga ong 
damda

Ka shanga maibü ong 
lauda

No khonsak a kijinei 
thuiyuda

Nyi ngüh laujinei titko kida Kaibü peisilei apheko 
sungda No attiko lauda

Ka phainei nyen shada Nyi mashikjinei thuiyuda Kala sanou hoba soumo 
kuda

No lai ki kho tügü 
sungletda No attiko nyikuda Kala thungeijangeibü 

kuda

5

Nagaland To Wesido Loubü Ngühli

DITLETLABÜ NYEKCHÜH 
Nashousi shuongei:-
1.	 Lensan ditenko maisho weanlabü.
2.	 Lensan a doan kibü kongnyu ngüh shuong lamenlabü.
3.	 Jenanouna hoba lennyu lenbou to kongnyu ngüh pheyula thüklabü.
4.	 Lensan a phebü tügü ashedtiko doanlabü.
5.	 Ngüh haanbü ngelabü hoba kho jungeiko ngühlin doanlabü.
6.	 Shuongsiphang yoa titenyuko, dambü maibü lenenko phejan leanlabü hoba ditletbü maibü 

haplabü.
7.	 Loloeibü ngühli ngühthen ngelabü.
8.	 Nagaland to wesido sungbabü müt shuong la nyensang kula ngelabü.
9.	 Wesido danko mütshuong kibülebü a hoba haabüyangbü kümaleia theae lai hauda kho 

ngelabü.

BRITISH ALOUBÜ THEDANG TO 
NAGABÜ KITHU
Pisibou jih a, kaodakbüei Nagabü 
kia dogo angeko kiteikei. Leibülepbü 
Assam, Manipur hoba Myanmar 
mütli tokei yonganje angeyuko 
kikei. Kho danko müeibü songsido 
angeko loloeibü kishang kho ong 
maisho kiman hoba pisongbousong 
hangalama songdakko loukei. Dopem 
akisikei, Nagabü ngühyem aenei 
aeibou keian kikei aieilausi Naga 
mütli phang juong kibü ka ngühyem 
kei kho tügü juongnyu kia. Lubü mütli 
to angeyubü danko, ngüh akibü lai 
sungenla ayingsi lubü ngühyem ka 
lotan jungeila, kheibü shangakei ange. 

Ngühli ngühthen, jungeihaang hoba 
kihaanglehaang shanga mütten ka 
mütten sembungei ong lenyulauyuko 
thenjung loukei. Le a aikei doan 
aphoko.

PISIBOU KITHU
Naga ngühyem a dopem akisikei 
hoba ngühlingühthen le a doan 
aphokusikei, nashousi shuong hoba 
heshou medei shuongei hakü hoba 
sochüm a songmaidomai maibü 
ditletko loukei. Sang weko a heshou 
shuong yepshang chüm kikei. Hakü 
a heshou shuong yepbei hoba sang 
ataje medei shuong shanga sochüm 
dangan khonei yepbo loukei. Bousu 

yaksa aoyou po 9 – 10 onlaje, loloeibü 
chüm a ayepbo hakü hoba sochüm 
to hautikei. Haoen chümdang akan 
shongko khünei yepbei hoba kho 
phaia ong loloeibü hokjung kanjung 
satkei.

Hakü a kümsilei pendou ngekei. Müt 
pendou shanga kho ditletshang maibü 
che kikei. Wetsiyang, yikkümiklei hoba 
sekmouchümou kümsilei ditletkei, 
bousu shuongei dangbou labou 
to shuokyula hoba lakou meipeila 
haula ngekei. Tou tügü moli hoba 
shat chühbou akijinei, wapyusuyuko 
hesilam amaiko kijinei, limsilang, 
müsinou loujinei hoba yamkabü 
yangeikokei kebüaongbü leilutijinei, 
khübü kho ka satanen hoba khümanen 
kila shanga ditletbü hapbei. Hakü 
hoba sochüm a yepbü bousu yaksa 
shuongei loloeibü kümsilei shanga 
ditletkei hoba sangkhong shangakei 
onet leko kümlaleila ditletbü hapbei. 
American Baptist songlendolenbou 
shuongei wesido ngetila leweshang 
ipbuan phaiakei hakü hoba sochüm 
a ong yepbo loloeibü lensan lambo 
kikei.

AMERICAN BAPTIST 
SONGLENDOLENBOU SHUONG 
LOUBÜ - BRITISH SONGDAK 
KHANGBÜ
Naga kaodak to Britishbü loubü ka 

Nagaland a tükdebü wesido hapbü 
ngühli khangkei. Khristian mailemei 
hoba wesido danko ong Nagabü 
shuong khu thetyuko wapyusuyuko 
kibü thu kho thaklabü hoba sangmai 
a hoba ngühkhüm phanga kilabü 
dogo Britishbü shuongei ditenbü ka, 
haoenei American Baptist Missionary 
shuong leibakei. Athakko, English 
ngühyem ngesi ong Britishbü hoba 
Nagabü kanglang a joyulauyu 
shuokyuko  kilabü hoba kho danko 
haoeneibü songdak a thuiyubü 
maibü haplabü dogo lapenkei. 
Khoei haoenei wesidoeibü kümthen 
khümbo songlendolenbou shuong 
la ong nongkukei. Songlendolenbou 
shuongei Nagabü shuongla khristian 
ngühlang maibü phinthonko hoba 
khoto yoko wesido haptiko maangtak 
a khangenkei. Khoei, lanei ong lembü 
chüm kikei, kho kaoen a nashousi 
shuong la leweshang ipbuan weladola 
lenko loukei.

Pendou to shaangboubü American 
Baptist Missionary Naga kaodak 
to louan khangenbou kho Rev. 
Miles Bronson kikei. Hao 1839 po a, 
Assam leilang a kibü Konyak sang 
Namsang to loukei. Hao yoa Assambü 
songlendolenbou Godhula Rufus 
Brown yoan Nagabü khangenkei. 
Haoei Namsang a leweshang che 
ipbukei hoba khüto kho sang 

nyangko kibü sangkhong khuleibou 
shuongeibü hoba sangkabü shousi 
shuong  lewela hautiko kikei. Thu 
amaiko Rev. Bronson shatei lapan 
mangsisau amaibü ka satsije, 
leweshang kho khinlabü sühkei.

Rev. Bronson ungan phaia, lubü 
American Baptist Missionary, Rev. 
E.W. Clark dogo nyenbü 1872 po 
a Nagaland to loukei. Godhula, ao 
Namsang sang a shaangla khangenko 

kikei, hao Sibsagar Mission Centre 
a Rev. Clark to the ngeyukei hoba 
Ao kaodak to leian loukei. 1872 po 
a, Rev. Clarkei Molungkimong sang 
a haoeibü kümsilei khangkei. 1878 
po a haoeibü yak Mary Clarkei yaksa 
shuongeibü shaangboubü leweshang 
ipbukei. Kho phaia Godhulaeikei 
bousu shuongla leweshang ipbuan 
weladola lenkei. Shaangbü khangbü le 
nitshang, Molung Printing Press dogo 
nyenkuan Molungyimsen sang a ipbei. 
Khünei, Rev. Clark-ei Chia Le hoba 
Bunyubou Welau kho Ao ngühyem 
to sepeikukei. Molungyimsen kho 
Christian Mission Centre hoba wesido 
lenshang kaoen kikei hoba 1894 po a 
ong, kho Centre Impur to jaksheikei. 
Khüka khangen, Impur Mission Centre 
kho Ao thangyen (ABAM – Ao Baptist 
Arogo Mongdang) eibü kongnyubou 
centre yeikei.

Athakko, Rev. Dr. W.E. Wittereikei 
Lotha kaodak to louan songlenko 
hoba wesido lenla khangkei. Haoei 
Roman dolang dopem kho Lothabü 
shuong la lenkei hoba kho ka khangen 
haoeneibü ngühyem a weladola 
ngekhangkei. Wesido ngetibü ong 
aying lausikei Witterei 1889 po a Lotha 
ngühvüt (Grammar) hoba ngühhap 
(Dictionary) doan phokukei.

Rev. Dr. E W Clark and Mary Clark

Rev. Miles Bronson

Dr. Rivenburg

Dimapur a, Rev. Dr. C.D. King haoei 
Chumukedima leweshang che 
ipbukei lausikei Nagabü lakbühongbü 
shuongei shiletbü danko khinkei. 
Hao Kohima to angan, 1882 po a 
leweshang che ipbukei. Rev. Dr. 
King haoen kaodak to ngaian, po 

shisho phaia 1887 po a Dr. Rivenburg 
louan haoei kho leweshang a yikjai 
leko thounoukei. Po 36 thüng hao 
Angamibü shuong yoa khangenkei 
hoba hao haijih sühko a Angami mütli 
yoa shatbünyatbü thounouko hoba 
wesido haptiko loukei.

Kho tügü kiko kiko, British government 
eikei Nagabü weladola maangtakbü 
hapan haoeneikei leweshang 
ipbukei hoba songlendolenbou 
shuongei khangkubü leweshang atje 
haoenei ikjai lekei. 1930 po phaiaje, 
Kohima hoba Mokokchung kaodak 

a Government Primary School 
161, Middle English School 3 hoba 
High School 2 kikei hoba Kohima 
a Technical School  che “Fuller 
Technical School” dogo lauan kikei.

AMERICAN MISSIONARY SCHOOL 
A LENBÜ LENSAN
American Missionary shuongei 
shaangla khangla ipbubü leweshang 
a wela hoba dola ngetilabü kho 
kongnyubou nyekchüh phoan kikei. 
Haoenei Roman dolang dopem kho 
English ngühyem a lenkei. Kheijinei 
welabü takshet le akitei hoba saopobü 
le ka at jembü ngühyem to sepeikuan 
kho ong wetikei. Lensan a kongnyubou 
kho mangsisau maisho anepnangla, 
sakteisaopola hoba songsido maibü 
jungeitilabü shanga lenkei hoba kho 
yoa yikkümiklei, namju janglabü, 
neidakmeidak, nei woubü hoba 
shibü khübü kümsilei shanga lenkei. 
Lounyu akiko leweshang a jungeila 
shanga takshet le lolo ngühyem to 
sepeikukei. 

Mükaodakeibü wesido hoba hapsinge 
song jungeiko weandoantibü 
danko, Naga shuongeibü langkei 
hoba kibülebü thu, shuongsiphang 
hoba tetbüsangbü kümthenleithen 
pendou a jeileijaksheibü yaangbü 
luongkei. Tanbü jihsiphaia Nagabüei 
ühüp angeko kibü pendou hoba 

NGÜHTET 
1.	 Leibülepbü	 : 	Kaijembo kibü sangkhong, kaodak, mütshuong
2.	 Kihaang	 : 	Kibülebü song
3.	 Thenjung	 : 	Phanyuko loubü ngühli
4.	 Songmaidomai	 : 	Songsido, thechüh  maibü
5.	 Müsinou	 : 	Shaulayungla akibü, ühüpbü thu; mühlimnoulim

THAILEI
A.	 Phebü jongaiashi:

1.	 British songdak aloujinei Nagabü thu lai kikei?
2.	 Wela hoba dola angebü jihsiphai a Nagabü shuongeibü ditletbü ai ong kikei?
3.	 Nagabüei hakü hoba sochüm a ai ditletbü hapbei?
4.	 British Governmentei Nagabü yoa khangenla aila American Missionary 

shuong leibakei?
5.	 Naga kaodak to Americanbü songlendolenbou shaangbou loubü kho ao? 

Haoei leweshang lan ipbukei?
6.	 Rev. Dr. E. W. Clark Nagaland to ladang loukei?
7.	 Molungyimsen sang a aoei leweshang ipbukei?
8.	 Rev. Dr. W. E. Witterei Lotha phang la ai küman phokukei?
9.	 American Missionary shuongei Nagabüla ai hangeilamei wesido lenkei?

B.	 Tüktebü ngüh sungan ashenbü a jinashi:
1.  __________ ei Angami phang la wesido haptibü ong aying lausikei shatbü 

shuong kei  thuiyuko chühkei.
a. 	 Rev. Dr. C. D. King
b. 	 Rev. Dr. Rivenburg
c. 	 Dr. W. E. Clark

2. 	 Songlendolenbou aoei Bronson hoba Clark yoa thuiyukei__________
a. 	 Mary Clark
b. 	 Supongmeren
c. 	 Godhula

kaodak kithulethu pendou, wesido 
hapbüngebü danko ngelabü lele nyek 
ipbukei. American songlendolenbou 
shuong aoyou danei khonsak natko 

hoba langkei lemla kuko Nagabü la 
wesido haptikei, Nagabüei haoen la 
nyensang yaangbü kula janbümubü.

3.	 Britishbü shuongei dambei, Nagabü khristian to sepeia longa
a. 	 Nagabü ngühkhüm phang a hoba sangmai a kilabü.
b. 	 Nagabüei hakü aplabü hoba hangbü mailem apyulabü.
c. 	 Nagabü songlendolenbü maibü luonglabü.

4.	 Nagabüei ngühli ngühthen, pisongbousong pendou ngebü kho
a. 	 Mütten ka mütten sühko ngühei ong lenjung loukei.
b. 	 Le a doan phobü ngühli.
c. 	 Chisichia danko ngühli thenkei. 

5.	 Molung Printing Press ipbubü kho
a. 	 Godhula Rufus Brown
b. 	 Molungyimsen Village Council 
c. 	 Dr. E. W. Clark

6.	 Fuller Technical School ipbü kaoen
a. 	 Molungkimong
b. 	 Mokokchung
c. 	 Kohima

C.	 Ngühlin tükdebü to shenyotiashi:
1. 	 Pisibouei kümbo loubü	 a. 	Molungyimsen a shaangboubü yaksa leweshang 
			   ipbukei

2. 	 Dr. E. W. Clark	 b. 	Chumukedima a leweshang ipbukei

3. 	 Dr. Miles Bronson	 c. 	Hakü

4. 	 Dr. W. E. Witter	 d. 	Namsang sang a leweshang ipbukei

5. 	 Dr. Rivenburg	 e. 	Lotha ngühyem a ngühvüt hoba ngühhap dokukei

6. 	 Mary Clark	 f. 	 Molungyimsen a Mission Centre ipbei

7. 	 Dr. C. D. King	 g. 	Angami kaodak a shatbü shuong thounoukei 
			   hoba wesido ngetikei

D.	 Ditletbü hapbü shanga ngühnyek sem pang doashi:

Hakü a ditletbü
1.
2.
3.

Mükaodak wesido/hapsinge ka ditletbü
1.
2.
3.

E.	 Nashousi müt 4 ka 6 pang saan che pang kümashi, thüka longa mütli 
phang che kabü yingsi maibou. Kan sang/ kaoen to aoei shaang wesido 
sungbakei kho müt/ mütshuong shanga kaneibü sang/ kaoen kabü chingbü 
jaishou noushou/ lennyu lenbou shuong/ leiyeibü mütshuong at to haüyuan 
pheyuashi. Kanei  lamenbü kho kaneibü class thedang a saan wekoei 
lenashi.

F.	 Nagalandeibü Map kümashi. Ho lensan a lenoubü kongnyu district shuong 
lanei ki kho doan jinashi. Khübü district to aoei shaang wesido sungbakei 
haoeibü nyen kho district a doashi.

6

Jih Leashi

DITLETLABÜ NYEKCHÜH 
Nashousi shuongei:-
1.	 Chipüp ho ashedtiko weanlabü.
2.	 Haanbü ngüh ngelabü hoba khübü kho ngüh laujinei jinan lauenlabü.
3.	 Chipüpeibü ngühtet ayingsi chipüpei ai lenmang sühda, kho shangashatko ngelabü.
4.	 Lensaneibü thailei pendou ashedtiko jongaila thüklabü.
5.	 Jembü ngühyem a chipüp wela maangtak loulabü.
6.	 Jembü ngühyem a chipüp dola maangtak loulabü.

Daman chühla jih leashi,
Kho kaodak songdak bakenshang.

Lounyu janyula jih leashi,
Khoei hau kibü müt yeida.

Weden lambü a jih leashi,
Kho hapsinge bakenshang.

Welau lela jih leashi,
Kho kaodak hau yaangboutham.

Sanou janyula jih leashi,
Kho Mühghaü ka hapbü maiboutham.

Thangbou yeila jih leashi,
Kho khonsak a janyubü lamnyu.

Kümlaleila jih leashi,
Aiei khoei thüksimin sungbada.

Janyupangyula jih leashi,
Aiei langkei salang tuisho ong.

			 

N. Mangyangba

NGÜHTET 
1.	 Songdak	 : 	Hau, ngühkhüm tügübü jungeibü
2.	 Bakenshang	 : 	Bukbü ayingsi loubü kaoen; khünyet
3.	 Weden	 : 	Le webüdobü 
4.	 Hapsinge	 : 	Kithulethu  shanga songsido, hangsilam tügübü hapbüngebü
5.	 Salang	 : 	Lang kibü posilit webü

THAILEI
A.	 Chipüp ho ngühluong tükde angko maisho wela shanga.
	 Chipüp kho nashousi pendouei leko wetiashi. Kho phaia mütpem weko la 

wetiashi.

B. 	Phebü jongaiashi:
1.	 Ho chipüpeibü  kongnyubou ngühchung ai?
2.	 Ho chipüp a chipüpbouei ai shanga ong jih leashi dogo lenda?
3.	 Wesidoeibü gu ai?
4.	 Welau hoba  sanou shanga nyi ditletbü tügü lenashi.
5.	 Sen langkei salang  maisho kijinei ai ong kümjan? Nyi ngebü tügü doashi.

C.	 Ngühtet haanbü ditletbü habü kho jinan ngühlin kümashi:
1.	 Bakenshang
2.	 Weden
3.	 Hapsinge 
4.	 Songdak
5.	 Salang 

D.	 Ngühlin habü ho Tükde si Aying lenashi:
1.	 Jih leko mü hakeisi ong kaodak songdak mailabü.
2.	 Kaodak kihanglehang hoba thusilam pendou le webü ka ngeanda.
3.	 Welau a aeibou hau kia.
4.	 Jenanouna to khonsak onet shanga nyusibou to janyubü tügü janyula amaida.
5.	 Kümthenleithen haujembo kümsi ong thüksimin hapda.

E.	 Müt nyi pang setashi hoba lenyulauyushi. Jihsiphai jungeibüeibü gu sem 
hoba jih ajungaibü kongbü thu sem pang cheei chela lenashi. 

Jih jungeibü gu Jih ajungeibü kongbü thu

1 1

2 2

3 3

7

Shilloi Sidang
DITLETLABÜ NYEKCHÜH 
Nashousi shuongei:
1.	 Lensan ho maisho ditenko weanlabü.
2.	 Kongnyu ngühnyek hoba ngühtet lensan ka lamenlabü.
3.	 Likobü jenanouna hoba lennyu lenbou shuong yoa ho lensan shanga lenyulauyuko kila 

thüklabü.
4.	 Lensan a kuan kibü thailei pendou ashedtiko jongaila thüklabü.
5.	 Haanbü ngüh shuong ditletlabü hoba khübü kho jinan ngühlin kümenlabü.
6.	 Nagaland a nyenshen kibü shushou  shumang  shanga ngelabü hoba kongleko Shilloi Sidang 

shanga ditletlabü.
7.	 Kaonyudak khümenangetan phola ngelabü.
8.	 San san tokyuwetyubü a maangtak kiko phejan maibü lelabü hoba kho danko thangjam  

shanga ditletbü haplabü.
9.	 Ngale (Invitation letter) shanga ngelabü.
10. Ngale dola ngelabü.

Myanmar shong kaodak leilang 
nyangko Patkai kongshui jenyu a 
müteibü youmaang to phatan sidang 
(lake) che kia hoba khoto Shilloi 
Sidang dogo ngada. Nagaland 

kaodak a sidang yoa kho pendou to 
yaangboutham hoba kho Phek District, 
Meluri Sub – division, Phokhungri 
area a kibü Lütsam sangeibü lishet a 
kia. Kho sidangei kimlepbü kaophai 

takbü kho 0.25 ka 0.35 Sq.km thüng 
yingkei. Shilloi sidang kho yomang 
a simbu laakei kailepan, kaoen kho 
aicheküman chühla hemaibü hoba 
lemselabü kaoen ki.

Kho sidangeibü tükdebü nyen 
kho “Lütsam” dogo lauda, tetlabü 
“atopeibü dei”  aieilausi dei kho ai 
lai ki kho tügü ashoueiko litham ong 
kida. Britishbü shuongei sidang khoto 
‘Shiloh’ dogo laukei lausikei tatngiet 
khoto ‘Shilloi’ dogo ong lauko kia.
Khükabü mütliei sidang kho soushou 
shuong kishang dogo laueiko kida 
aieilausi pijihboujih ka thama kho 
sidang shangabü  ngühlideili  laueibü 
at kia. Khükabü mütshuongei laubü, 
‘Sidangeibü Chobasao’ cheei kho 
sidang lombo kida dogo tetda. 
Ngühliei lenbü, pisibou jiha Lütsam 
sangkhong kabü Lünuri phangei kho 
sidang kaijembo sek mouko kikei. 
Nyetche, yaksilaonyiei haosieibü shou 
yaksa nasak kün a apyoan sek moula 
haukei. Haosi kho tügü thua khüpan 
kijinei haosieibü shou haapbü titkei 
hoba panteiko kün to ngaikei lausikei 
shou kho akitei. Maangmauyuko shou 
kho aeibou lameikei lausikei ühüp.

Chalou chesinyi  phaia, müt cheei 
yaksa nashou kho sidang jenyua yik 

pennyiei jungan longan lenkei dogo 
sang kabü shuongla lenkei. Kho 
ngühlang titan, sangbü lekyenko 
yoshaian sidang kho thatila shanga 
deilam thuyetla haujembei. Lausikei 
sangkhong khuleibouei  kho kümsilei 
nangla lenkei aieilausi haola mangh 
a ngüh cheei khauangko sidang 
dei kho thatialonga langkei juong 
maolabü dogo laukei. Khoei sidang 
kho athatiko  kheiong phokei  hoba 
nashou yaksa maobü shanga ong tek 
che haitian lembüsabü kuan wantikei. 
Lausikei phainyet, haoenei haitibü 
tek kho ühaiko sek a lamshauko 
hapbei. Khei haüthükbü ka nashou 
yaksa khokei ühaiko lang kilabü 
dogo sangbü shuongei maanglembo 
laueikei. Tetkotako athakko laueiko 
loubü, sidang kho saoei lombo kibü ka 
aokei khünei ashemet. Khoei, yaksa 
kho Shilloi  sidangeibü Chobasao 
dogo nyenkuan jungeiko louda. 

Tetbütabü kho tügü laueiko loubü 
ka, khükabü mütli shuongei sidang 
kho lai ki kho tügü ong po juongnyu  
ajungaiko  phokei. Sidang dei 
kho jungeialonga ayingsi khünei 
aiche kümbo kialonga sidangeibü 
soushou maangto shatlabü dogo 
hatkomokko kikei. Lausikei, kaodak 
thu jeiyujaksheiko haubü to yoko, 

NGÜHTET
1.	 Sidang	 : 	Dei yaang dangbü
2.	 Kongshiu	 : 	Kaophai den denla janyinbü
3.	 Yomang	 : 	Shong si shong kanglanga pholi kaoen kibü 
4.	 Lekyenko	 : 	Pendou thangjambo, püh
5.	 Tetbütabü	 : 	Haüthükda ayingsi haüthüklabü dogo laueibü ngüh

THAILEI
A.	 Phebü  jongaiashi:

1.	 Shilloi sidang shanga tuisho lenashi.
2.	 Shilloi sidangeibü tükdebü nyen kho ai? Khoeibü tetlabü ai?
3.	 Sidang junga nyangko kibü mütshuongei aila sidang kho soushou shuong 

kishang dogo tetko laueiko kida?
4.	 Sidangeibü ngühli a maobü yaksa nashou kho lan hoba lai hapbei?
5.	 Sangkhong khuleibouei aila sidang dei thatibü kümthen nangtikei?
6.	 Maobü yaksa khola aila sidangeibü Chobasao dogo nyenkukei?
7.	 Tatngiet no Shilloi sidang to ai daman ayingsi ai kümla haula?

tatngietje kho sidang to chühla kaodak 
nyangbü  hoba sabü pendou ka louko 
kia. Kho sidang hemaihangmai chühla 
shanga dogo ong aying lausikei kho 
kaoen to mütshuong juong shiksinyak 
thungshaula, ausiyuk meisiau to 

chühko paila, sidang khünei long 
a paila hoba  hinshou ngaushou 
phokshaula tügübü shanga louko 
kida. Kho tügü kibü ka Shilloi  sidang 
kho nyenshen kibü kaoen che dogo 
weeiko kia.

B.	 Ashenbü a shentiashi:
1.	 Shilloi sidang kho _______________ to phatan ki.
2.	 Shilloi sidang kho yomang a _______________ kailepan kia.
3.	 ‘Lütsam’ tetlabü_____________.
4.	 Maobü yaksa nashou la ‘ ______________’ dogo nyenkukei.
5.	 Sidang khünei aiche kümbo kialonga ______maangto shatlabü dogo _____ 

kikei.
6.	 Shilloi sidang kho ___________ kibü kaoen.

C.	 Damashi hoba jongaiashi:
No Shilloi sidang to haulabü yingalonga:
1.	 Nyi ao leian haula?
2.	 No khüto ainei haula / lai haula?
3.	 Nyi ai ong jungan / künan haula?
4.	 Nyi khünei ai kümla?

D.	 Ngühlin jitiashi:

1.	Lünuri phangei kho Shilloi Sidang.

2.	Nagaland kaodak a sidang yoa 
yaangboutham

sidang kaijembo sek mouko 
kikei.

3.	Britishbü shuongei sidang kho 
to

athatila mang likei.

4.	Sangkhong khuleibou la sidang 
kho

meisiau chühko, long a paila, 
tügübü shanga louda.

5.	Tatngiet kho sidang to 
mütshuong juong

Shiloh dogo ngakei.



37

E.	 Tükde jongaibü pienashi:
1.	 Shilloi sidang kho

a)	 Patkai kongshui a kia.
b)	 Saramati kongshui a kia.
c)	 Japfü kongshui a kia.
d)	 Yomang kaoen a kia.

2.	 Shilloi sidangei kimlepbü kaophai takbü kho
a)	 0.25 – 0.30 sq.km
b)	 25 – 30 sq.km
c)	 0.25 – 0.35 sq.km
d)	 0.30 – 0.25 sq.km

3.	 Lembüsabü shanga haitibü tek kho
a)	 ühaiko sek a lamshauko hapbei.
b)	 sidang a phongaiteiko hapbei.
c)	 yam a paiko hapbei.
d)	 sek a haian hapbei.

4.	 Tatngiet, kho sidang
a)	 sou kibü kaoen la yeia.
b)	 nyenshen kibü kaoen yeia.
c)	 asaopoko he amaiko apa.
d)	 sangbüeibü yunglabü deikük yeia.

5.	 Meluri sub-division, Phokhungri area kibü Lütsam sang kho
a)	 Mon district a kia.
b)	 Phek district a kia.
c)	 Kiphire district a kia.
d)	 Kohima district a kia.

Ngale (Invitation letter)
Ngale dobü kho lamthen che a yola shanga ngühei ayingsi doan kubü subüjabü to 
lauda. Ho ledo dobüei mütshuong lamthen ayingsi lümsilang, tetlabüei., chümkan 
lüm, bukbü chalou lümli, kambüshaibü, tügübü a yola ngabü ki. Ngale ledo kho 
ao aoei yingsikei kula thükkei. Kho boushouei ayingsi shuongsiphangei doan kula 
thükkei.
Ngale dojinei phanga shean lenbü tügübü kho doan kuda – 

1.	 Ledo khünei lamthen lelabü kaoen, chalou hoba jih dojan.
2.	 Ledo dobü khangbü a soumo kubü ngühei khanglabü hoba thonbü a 

doboueibü shangjinbü kümen thontilabü.
3.	 Ngüh shuong dobü kho amashikko hoba shangaliashatko dolabü.
4.	 Ngabouei ngabü mütshuong  olinko sungletbü thechüh lenko dojan. 

Tetlabü: Kaibü bukbü chalou lümli to kaibü nounanyu la ngale ledo che doashi.

F.	 Kaibü sangmangei, busidei khümenangetan pholabü nyekchüh a kongnyu 
lamthen che huiltda. Kho lamthen a yola shanga ka thangbou/ ka thangnyu 
la sukojako ngale che doashi.

03, Poanglümlit, 2022

Naongmonyu,
Forest colony, 
Tuensang 
9936007652

Sub: Bukbü chalou lümli ngale 

Sanoubü nouna Naong,

No maisho ong kilabü dogo damda. Ngei kala lenoubü tügü ngeibü bukbü chalou 
kho lousühada hoba kho shanga ngeibü chüm a ngo bukbü chalou lümli lamleda. 
Khoei Poanglümlit 10th 2022 nyet, chasem 4 p.m a nokei kho lümli to loula ho ngale 
dota.

Ngo bukbü chalou lümli to no loua longa ngo aeibou olinlabü.

Kaibü nouna,

Chemten
High School colony, Tuensang
8884641239

8

Songdak Khuleibou Pienbü

DITLETLABÜ NYEKCHÜH 
Nashousi shuongei:-
1. 	 Lensan ho ditenko weanlabü.
2. 	 Ngühsong hoba ngühtet ashuokbü ho lensan webü ka ditenlabü.
3. 	 Jenanouna hoba lennyu lenbou shuong yoa ho lensan shanga lenyulauyuko kila thüklabü.
4. 	 Lensaneibü thailei pendou ashedtiko dola thüklabü.
5. 	 Haanbü ngühpem hoba ngühtet ditletlabü hoba khübü kho ngühlau a jinan lauenlabü.
6. 	 Saan saan tokyuwetyubü a maangtak kiko phejan maibü leanlabü hoba kho danko thangjam 

shanga ditletlabü.  
7. 	 Pisibou ngühlideili ngela maangtak loulabü hoba ngühtet maibü ditanen maangpon a pholabü.
8. 	 Müeibü langkei ka shuongsiphang leiyeilabü thechüh hoba song ditletlabü hoba loloeikei 

shuongsiphang leiyeila thüklabü.
9. 	 Jembüeibü maangpon a dambülebü kho maibü hangalama tangkhittiko lauenlabü hoba 

doanlabü.
10. Kümsilei lambü ledo (Job application letter) shanga ngelabü.
11. Kümsilei lambü ledo dola ngelabü.

Jih chenei Naga sang chenei 
sangkhong songdak khuleibou 
shatbü yepshang a hailabü lele yepan 
kikei. Hao mo ühaijinei sangkhong 
khuleibou pienan phokulabü kho 
haoeibü onet kikei. Kho kümsilei 
hao shanga aeibou sekan kikei 
aieilausi haoei maanglembü hoba 
hao to maanglanko thuiyuko kibü 
songdakbü müt sem kikei. Haoen 
kho Longyang, Yongkong hoba 
Changsang dogo nyenan kikei hoba 
haoen sem pendou chungsiphang 
yaangbü kabü ong hoba haoen sem 
phaisembü mütshuongkei kho tügü 

juong bang kikei. Khoei, hao aeibou 
maangmauko dambo yepan kijinei, 
haoeibü maangpon to dambü maibü 
che lotkei.

Phainyet, haoei haoen sem ngashaikei 
hoba haoenei dambo akibü subüjabü 
ngüh che phekei. Haoen sem wekoei 
haoeibü inlou kho chathep che pang 
phoashi hoba kho phaia han sungaiba 
dogo lenkei. Shaangleko, Longyangei 
inlou kho sungkei hoba haoeibü chüm 
to jungan ngaijinei lam a haüyubü müt 
pendou to songdak khuleibouei lenbü 
ngüh kho lenko ngaikei. Hao chüm 

sühlangbüsi, lakbühongbü 
che phatko inlou kho 
phinan chüm maang to 
saikolakko atkei hoba 
kaangpang ngekko haoeibü 
shousiyak to laukei, “Inlou 
hoei dangbou labou 
shuongeibü khu juong 
sungan kilabü”. Khei lauan, 
in kho phinan lepbolangko 
saiyeijinei hokjung a dei 
apan kibüka hao sheketkei. 
Hao tuongjinei angeko in 
kho haoeibü yik ka lepbei 
hoba haoeibü jaishouboueibü you 
a shatkei hoba youbem thüngan 
apbukei. Touje chümmang a aeibou 
lemanyuko hoba hapyuwiyuko kikei 
hoba yakei lao to  aeibou phangko 
hakeikei. Khei lemanyuko kijinei 
lepbü sangmang shuong ai lekei 
ma dogo pheko loukei. Longyang 
aeibou himou shaukei hoba haoeibü 
maangpon a in to ong khükkeioukkei. 
Nyibounyet khoyam khüksiuok paobü 
in kho haoeibü chüm a apholabü dogo 
haoei janthet lekei hoba khuleibou la 
kungaikei.
Kho phaia, Yongkongei inlou kho 
haoeibü chüm a pholabü jih loukei. 
Haoei in kho jungan ngaian chühsi 
aeibou akan hoba son kibü inlou 
maibü kikei. Khoyam, haoeibü 

khong a buthem yaangpang phoan 
kibü pendou panteiko shipbei hoba 
wapthetan haoeibü chüm haanbü 
dangla phokei. Kho khei küman phaia, 
haoeibü shousishuong leian yam to 
kouan busidei yaangbü akkan koutikei 
hoba lakkei. Kümbüleibü ka hüamanga 
dogo shousishuong haksoko setan 
kisi, bouei haoen to hakeiko laukei, 
“Jihsiphai amlangbü a tüpma. In 
ho mo akungaijinei ai kümlabü ki 
khübü pendou kümphemlabü sühda” 
dogo lauko kümtileitikei. Chathep 
che maanga haoei inlou kho busidei 
yaangbü hoba kaangbü wapla hoba 
shipla jungaibü ka amaisapbo lutikei. 
Chathep che onan phaia Yongkongei 
inlou kho songdak khuleibou la 
kungaikei.

Thonleko, inlou kho Changsangeibü 
yik a pholabü jih sühkei. Haoei 
khuleibou yik ka inlou kho sungletkei 
hoba maisho chühkei. Inlou to chühan, 
haoeibü maangpon a hai dambei, 
“Inlou ho aeibou maibü lausikei ho 
maisho ajungaikei. Ngei ho han ulabü 
sühda”. Haoei in kho jungan ngaian 
inulaang a maisho uankei. Kho 
phaia haoei in kho jungan pühlam a 
sang chingan kibü jipan apbo hoba 
hesilam saopoko paikei, sekkou lam 
sangei hoba hameilongei chinglepan 
kibü wapan apbo paikei. Hao yik a 
kishongko haoei inlou kho uan apbo, 
akatnyu hoba lailaitham ong phokei.
Changsangeibü yik a inlou phoan 
chathep che onkei hoba haoei inlou 
kho kungaikei. Haoei in kho maisho 
jungeibü hoba saopotham phobü 
hapan khuleibou aeibou olinkei. 
Phainyet, khuleibouei sangkhong 
ongshedbou yoa sangkhong 
songdakbü chingbü jaishou pendou 

NGÜHTET 
1. 	 Khuleibou 	 : 	Thükkabou, songdakeibü khu
2. 	 Chathep 	 : 	Chabüng ka nounyet sühko, chalou nyet kho chathep che
3. 	 Khüksiuok    	 : 	Aeibou amaibü ayingsi shalatalabü thu 
4. 	 Ongshedbou	: 	Lümsilang wekubou, noubü kümthenleithen a ikjai lebou.
5. 	 Inulaang	 : 	In aktila ubü laang

ngashaikei. Hao haian phaia haoeibü 
songdak setshang a settila shanga 
haoei Changsang piena  dogo 
haoeibü janthetbü shuong la ngetikei. 
Khuleibouei haoen to phanen 
lenbü, Longyang hoba Yongkongei 
sangkhong leiyeila athüklabü hoba 
maanglem aki dogo lenkei. Longyang 
kho ngoubüloubü müt hoba haoei 
haoeibü chümdang ongkei thüpetla 
athük. Yongkong kho jembü shanga 
ong dambü müt. Haoei haoeibü 
gusikhang hoba keisiyaang shanga 
ong daman kümdaleida. Lausikei, 
Changsangeije hao mailayaangla 
shanga ai dambo aki. Shuongsiphang 
tonenla hoba mailayaangla shanga 
ong haoei damda. Khoei hao  tügübü 
mütei ong sangkhong leiyenlabü 
dogo laukei.

Khoei, Changsang kho sangkhong 
songdak khuleibou shanga pienkei.

ChangsangLongyang Yongkong

THAILEI
A. 	Phebü jongaiashi:

1. 	 Khuleibou shanga hao jeiko sangkhong khuleibou pienkula aila sekan kikei?
2. 	 Khuleiboueibü  subüjabü ngüh kho ai kikei?
3. 	 Longyangei inlou kho jungan chüm sühlangan phaia ai kümbei hoba laukei?
4. 	 Yongkongei inlou kho jungan ai kümsilei ong kümbeileikei?
5. 	 Changsangei inlou khoei ai ong kümbei hoba lai ong phokei?
6. 	 Sangkhong songdak khuleibou shanga ao pienkei hoba aila?

B. 	Kuan kibü ngüh shuong ka pienan müt sem haoenla kakbü tükdebü 
thechüh/songsido janyinan lenashi:
Aeilamaeiphopbü, Ngoubü, Sousiwat, Maanglanbou, Kokbüsembü, 
Sanoudambou, Lilisesebü, Kümsembou

C. 	Lensan a laobou ngühlin danko habü ngühlin shanga lenda doashi:
1. 	 Songdakbou jaishou sem haoeneibü sii ka loubü thensilen kikei.
2. 	 Yongkongei inlou kho nyentikei.
3. 	 Longyangeibü chüm a phangyuko kikei.
4. 	 Changsangei inlou to thounoukei.
5. 	 Khuleibouei laubü Longyang hoba Yongkongei sangkhong leiyeila amu.

D. 	Müt pendou thamje leiyeibou yeila athük dogo nyi ho lensan ka diletda. 
Leiyeibou maibü yeila thechüh/ songsido at khamda.

	 Kaibü jenanouna at yoa setashi hoba leiyeibou cheeibü thechüh ai ong ayingsi 
lai ong kijan khübü kho  doshaiashi.

E. Kan leweshangeibü leiyeibou (School captain) eibü thechüh/ songsido 
maibü at shanga panthet (paragraph) che doashi.

F. Tükde jongaibü pienashi:
1.	 Naga sang che kabü songdak khuleibou
	 a)	 mangansheman kikei.
	 b)	 olinko kikei.
	 c)	 hailabü lele shatko kikei.
	 d)	 maangto shatko kikei.

2.	 Longyangei inlou jungan chüm to ngaijinei lam a haüyubü müt pendou to
	 a)	 khuleibou to haüyubü shanga lenkei.
	 b)	 khuleibouei lenbü ngüh kho lenkei.
	 c)	 khuleibou shatko kibü shanga lenkei.
	 d)	 hao la nongkubü kümthen shanga lenkei.

3.	 Yongkongei inlou kho jungan haoeibü shousishuong leian yam to koukei 
hoba

	 a)	 yam saopokei.
	 b)	 busidei akan koutikei hoba lakkei.
	 c)	 chüm dangla bu sungkei.
	 d)	 olinangko saieikei.

4.	 Changsangei hai dambei, inlou kho aeibou maikei lausikei
	 a)	 ho chühla amaisap.
	 b)	 ho maisho ajungaikei.
	 c)	 ho nyenakei.
	 d)	 ho jungaila khonsak kia.

5.	 Sangkhong songdakbü shuong la haoeibü songdak setshang a settila shanga
	 a)	 Longyang piena dogo ngetikei.
	 b)	 Yongkong piena dogo ngetikei.
	 c)	 Changsang piena dogo ngetikei.
	 d)	 hao shou piena dogo ngetikei.

English lennyu/ lenbou kümsilei shanga pheko dobü ledo (Ditenla shanga)

Ms. Changlemla 
Tuensang 
Nagaland
Mobile no. +91xxxxxxxxxx
Email id:changlem77@gmail.com
Date: 12. 10. 2021

Subject: English lelennyu shanga subüjabü ledo

Soumobou/ soumonyu,

Nyi Nagaland post ngühlang le a, English lennyu/ lenbou khamda dogo ngekletbü 
ngüh longtibü khünei, ngo kei kho kümsilei kümla maang angda dogo ho le dota.
Le lenlabü kho ngeibü jongsak yingkei hoba nashousi shuong to joyulauyuko kila 
kü la maangtak kia. Ngo Delhi Public School a po 4 lelennyu küma. Ngeibü wesido 
hoba kümsilei kümbo loubü aukabü khoei no maanghailabü dogo maanglem kia.

Ho ledo a ngeibü resume yoan kuda hoba lelennyu shanga dobü ngeibü ledo ho 
sanoudaman sungletshi dogo sudajada. Kaibü ngühnop kungaila shanga hoba aije 
phelabü kisi shanga ngeibü contact yoan kuda.

Ngühnop maibü shanga haiteiko kia, Thumai

Ka phanga khangennyu,

Changlemla 

Kümsilei lambü ledo (Job Application)
	 Kümsilei lambü ledo kho le che ong hoba khünei müt cheei hao shanga ngetiko, 

haoeibü wesido hoba hapsinge ngetiko, kümsilei hiko dobü ledo. Müt atei ayingsi 
shongsiphang atei kümsilei kula shanga ngekletbü kusi ayingsi interview shanga 
ngasi, ho ledo danko kümsilei lambou kho mubüjanbü ayingsi amukei dogo 
chühenda. Athakko, kümsilei lamboueibü resume dogo kia hoba khünei haoei 
lubü kümsilei kümbü aukabü, haola kibü jongsak hoba den den a thüksimin 
hapbü ngetiko, kümsilei hiko ledo a jinan kuda. 

G.	 Science lennyu lenbou kümsilei shanga Departmenteibü khukabou to le 
doashi.

9

Maanglanbü Langkei

DITLETLABÜ NYEKCHÜH 
Nashousi shuongei:-
1.  	Lensan ho maisho ditenko weanlabü.
2.  	Lensan a kibü kongnyu ngüh shuong lamenla ngelabü.
3. 	 Likobü jenanouna hoba lennyu lenbou shuong yoa ho lensan shanga lenyulauyuko kila 

thüklabü.
4.  	Haanbü ngüh shuong ditletlabü hoba khübü kho ngühlau a jinan lauenlabü.
5.  	Lensaneibü thailei pendou ashedtiko jongaila thüklabü.
6. 	 Langkei salang sünga maanglanbü langkei kila haujemlabü hoba kho thechüh maibü danko 

haülabü pailetlabü.

Mütli phang che ayingsi 
shuongsiphang kaoen chenei kibü 
ayingsi liko kibü mütshuongeibü 
songsido, thechüh, kibülebü haang 
jettei kida. Kho jetteibü kihanglehang 
kho liko kibü mütshuong ka ditletda 
hoba hanghangyepda. Kho tügütham, 
sen Nagabü pisibou tanshuong lakei 
thechüh hoba song maibü juongnyu 
kikei, hoba khübü shanga senei 
maisho phanen chüha longa, sen la 
thungeijangeibü songlen maibü kuda. 
Nagaeibü thechüh maibü juong yoka 
pendou to maiboutham kho maanglan 
kibü langkei. Jih longche sen 
kaodak a song dakko kibü Britishbü 
shuongeikei kho thechüh maibü 
shanga nyensang kuko laueiko kikei.

Shaangütbü Naga müt kho maangpon 
tangbü, songngedongebü hoba 
soumo kakbü müt kiteikei. Haoeibü 
sembung ka ngüh che kua ayingsi laua 
longa kho senei tatngiet theyulanyubü 
le doyubü che to phatkei. Haoei ngüh 
che lauan, alau dogo sungaia longa 
the alenan hoba kho himou nyenshed 
sungbakei dogo tetkei. Kho tügü 
maanglan langkei kibü danko cheei 
cheto maanglem kikei.

Nagabü shuongei haoen tangto 
khongto satjinei haoeneibü 
chümsibung a ladangkei koukhin japi 
ajungai. Tat sühkokei sangkhong ataje 
kho hangbü song kho jungeiko kia, 
tetlabü, haoen satjinei kou akhinko 

satda, aieilausi kokbüsembü 
aki. Sangkhong ata bung kho 
müt kishang kaoen ka tuisho 
kukan sang batang a dangda. 
Chümdang wekoei bung 
dangan phoda hoba khünkei 
koukhin japiei akhinda. Khei 
phobü tetlabü kho, shaubu kho 
kokbüsembüei koklanglabü 
dogo aikei jemthenlabü aki. 

Aoeikei haoeibü ayingbüje asung, 
müei maotibü aijiche hapsi ongkei 
asung. Tetlabüei, müt cheei yam 
a paijinei mangde naohab hapoua 
longa haoei kho haoeibü dogo kanan 
phobü ngetiko buyik thepshaien 
ayingsi bujikshou khühyoan phoda. 
Kho phaia atei naohab kho hapsikei 
asung aieilausi shaangla thama müt 
atei naohab kho kanakei dogo buyik 
ayingsi bujikshou phobü khüka 
chühenko kikei.

Seneibü pisibou shuong aeibou 
maanglan yingbü ka ai thusilam 
kühshuoksikei haoenei kho thechüh 
üpyo. Kho tügübü thechüh maibü 
jungeibü shanga ngühlideili juong 
kia hoba ho lensan a meishi keieibü 
ngühli tuisho thenan lenda.

Nyetche, meikipbouei haoeibü meishi 
kei leian meikip la koukei. Mangde 

ong sak che haüyukei hoba meishi 
kei khoei sak kho yam lamang sabü 
tanjung satko shiko shiko haukei. 
Meishi kei khoei sak kho lapetkei hoba 
taketkei. Kheijinei lubü sangkhong 
kabü müt atei meishi keiei sak taketbü 
kho hapoukei hoba meishi keiei 
sak kho apyuan langjung haoeibü 
bunyubou lamjung satkei. Lubü 
sangkabü mütshuong khoei sak kho 
haoeneibü sang to thongjung ungkei 
hoba bunyubou louan nasunglang 
dogo phokukei. Lausikei aokei sak 
kho lambo alou. Sak kho kheiong 
phola amaisije sangkabü shuongei 
jemshaula janthetkei. Hobaje pisibou 
song a jungeiko loubü tügü meishi 
keieibü phejan takletbü ai ki kho 
sunganen phokukei. Chalou longche 
tanan phaia ong meishi keieibü 
bunyubou kho ngeankei. Hibü 
sangkabü shuongei meishi keieibü 
phejok kho jungan bunyubou lambo, 

NGÜHTET 
1.	 Maanglan	 : Maangpon tangbü;  Amlangbü ngüh alaubü
2.	 Songngedongebü	 : Kaodak song, haang ngebü müt
3.	 Bung	 : Shaubu,  langle yoshaibü thanshang chüm
4.	 Kokbüsembü	 : Müeibü peisilei, nyaksinam sunglangkubü müt; yikoksimbü
5.	 Nasunglang	 : Louan sungashi dogo aijiche phokubü

THAILEI
A. 	Phebü jongaiashi:

1. 	 Mütli ayingsi mütshuong liko ayingsi kaoen chenei kibü shuong lai kida?
2. 	 Aoei hoba ai thechüh shanga Nagabü la nyensang kukei?
3. 	 Shaangütbü Naga müt lai kikei?
4. 	 Aila Nagabü shuongei haoeneibü bung akhinko phoda?
5. 	 Nagabü shuongei haoeneibü ayingbüje asung dogo song jungeiko loubü kia. 

Kho shanga tetlabü che lenashi.
6. 	 Sak lapbü kho sungla alousije sangkabü shuongei lai kümbei?
7. 	 Meishi keieibü bunyubou ngeanan phaia sangkabü shuongei ai kümbei?
8. 	 Naga pisibou maanglan langkei kibü shanga nyi ngebü tügü tuisho thenan 

lenashi.

B. 	Ashenbü a shentiashi:
1. 	 Maanglan kibü thechüh maibü shanga ______ shoungeikei nyensang kuko 

laueiko kikei.
2. 	 Ngüh che lauan alau dogo sungaia longa ______ hoba kho _____ sungbakei 

dogo tetkei.
3. 	 Nagabü shuong tangto khong to satjinei haoeneibü chümsibung a ladangkei 

_____ ajungai.
4. 	 Pisibou song a jungeiko loubü tügü meishi keieibü ______ takletbü sunganen 

phokukei.

haoen to leianlepan kibü sangkhong 
to hauan kukei.

Kho tügü tanbü jihsiphai a Nagabü 
shuong maanglanbü langkei kijung 
loukei hoba ladangkei aeilamaeiphop 

ayingsi gusikhang lambü langkei la 
athükti. Hibü, shaangüt a jungeijung 
loubü maanglan kibü langkei kho 
seneikei amaotiko jungeijung hauko.

5. 	 Seneibü pisibou maanglan kibü ka ai thusilam kühshuoksikei kho______ 
üpyo.

6. 	 Bung kho müt kishang chümsibung ka saten _______ a dangda.
7. Seneibü pisibousi shuongei ladangkei ________ ayingsi _______ lambü 

langkei la athükti.

C. 	Lensan a laobou ngühlin danko habü ngühlin shanga lenda doashi:
1. 	 Lubü sangkabü mütshuongei sak kho haoeneibü dogo akan.
     	____________________________________________________________
2.  Shaangüt kou akhinko phobü song tatngiet kei jungeida.
   	  ____________________________________________________________
3.  Seneibü pisibouei ai ngüh laukei kho khei kümbei.
 	 ____________________________________________________________
4.  Seneibü pisibou shuong maanglan thechüh langkei kijung loukei.
    	 ____________________________________________________________
5.  Naga pisongbousong jungeiko meishi keieibü phejok kukei.
    	 ____________________________________________________________

D.	 Ngühlin kho Tükde si Aying lenashi:
1.	 Shaangütbü Nagabü shuong maang alanbü mütshuong kikei. ________
2.	 Shaangütbü Nagabü  shuong cheei che to maanglem kikei. __________
3.	 Shaangütbü jih a, Nagabü shuongei haoen tangto khong to satjinei chümsibung 

khinan satkei.___________
4.	 Sangbü shuongei meishi keieibü phejan aphoku.__________
5.	 Shaangüt Nagabü shuong aeilamaeiphop ayingsi gusikhang lambü langkei 

akitei. ______

E.	 Ngühlideili lenyubü kümthen:
	 Jaishou noushou ayingsi nyusibou to pheyuashi. Kaibü mütlieibü ngühli che 

maanglan kibü shanga ditletashi. Kho ngühli doashi hoba kaibü jenanouna 
ayingsi class la lenashi.

F.	 Müt 4 ayingsi 5 pang saan che la kümashi. Habü shanga lenyulauyuashi:
1.	 Müt che shanga ayingsi shuongsiphang che shanga aila maanglan kibü 

thechüh khamda.
2.	 Tatngietbü Naga shuongsiphang a aila maanglan kibü thechüh kho maotang 

leda.
3.	 Kaibü langkei a ayingsi shuongsiphang a maanglan kibü thechüh kho haan 

khangetla hoba jungeijung haula, kho shanga hangsilam at lenashi.

Mütpem wekoei theneithenko khübü kho class thedang a lenashi.

10

Soupüp Hoba Khoeibü Tetlabü

DITLETLABÜ NYEKCHÜH 
Nashousi shuongei:-
1.	 Lensan ditenko maisho weanlabü.
2.	 Lensan ka kongnyu ngüh shuong lamenlabü.
3.	 Jenanouna hoba lenbou yoa kongnyu ngühnyek shanga lenyulauyula thüklabü.
4.	 Lensaneibü thailei pendou amashiko doanlabü.
5.	 Ngüh haanbü ngelabü hoba khoei ngühlin kümenlabü.
6.	 Nagabü pisongbousong pendou ngelabü hoba lubü to kei ngeyulabü.
7.	 Nagabü pisibouei koukhüm hoba thaonyu a soupüp kümbü tetsida ngelabü.
8. Thenshaiko dobü (Essay) shanga ditletlabü.

Nagabüei bukak laangkak ka jakenbü 
soupüp, neidakmeidak, wetsiyang 
woubü khübü kho to chüha longa, 
vüt atji jeteibü phatyubü haplabü. 
Meisiaueibü soupüp kho ngou khu, 

saonyu, thunyu, lange au, pinyu, 
litnyusalimong hoba meisu tügübü 
küman phoda. Athakko, chanyu, 
litnyu, khanshoulitshou, mütmang 
hoba müteibü khu tügübü küman 
phobü senei hapda. Khübü soupüp 
pendou kho sen Naga pisiboueibü 
mailem to phenyuan kibü kümbei hoba 
khübü pendoua ngühtet hoba tetsida 
yaangbü kian kümbei. Meisiaueibü 
soupüp kümbü kho haukiyaangkibü, 
the lenenbü, keisiyang, shale maibü 
hoba wapyusuyua lakbühongbü, 
sonenbou dogo tetlabü jungeiko 
kümda. 

NGOU KHU
Soupüp juongnyu kisikei, ngou khu 
kho pendouei kongnyubou la lean 



51

jungeida. Shatsinam yoa ngou kho 
Naga phang pendouei kongnyubou 
tetsida kiko jungeida hoba khoei 
ngou kho Nagalandeibü “State 
Animal” dogo chian kia. Khoeibü 
tetlabü nyaksinam, müisiman hoba 
mütlang mütli maibü lenda. Chüm 
thedanga thangkhüm a ngou khu 
küman kialonga, chüm bunyubou 
kho keibü hoba haoei lüm oknyinakei 
dogo tetda. Chüm  thedanga kethung 
peiyuan jinan tekkhu ngoukhu saüan 

kia longa, hao sangkhong a keibü 
hoba lüm oknyinbü müt dogo ngekei.

LANGE AU
Au shuong yoa, Naga shuongei lange 
au kho aeibou shanenko jungeida. 
Lange aueibü tetlabü kho songdak 
hau kibü hoba shuong pendou thüka 
younak maibou dogo tetda. Nagabü 
pendouei hele khun a lange aueibü 
aumei jaangda. Ao mütli tetbü, müt 
cheei lüm oknyinan kialonga, haoeibü 

yak hoba yaksa shousiei khuthep a 
aumei jaangda lausikei lubü Naga 
mütli phang aoeikei yaksaei aumei 
ajaangda. Khoei, Nagabüei lange-
eibü aumei kho aeibou namsek dogo 
weeida. Konyakbü Anghei haoeibü 

sangle hau tetsida lenko yepshang a 
lange au soupüp küman phoda.

SAONYU
Saonyu soupüp tetlabü maangpon 
kaangbü, hau kibü hoba püetbou 
dogo jungeida. Chümsibung a, hakü 
a hoba sang bakhün a saonyu yoa 
lubü meisiaueibü soupüp küman 
phoan kialonga, kho keibü hoba 
lakbühongbü sangkhong, maangpon 

kaangbü mütshuong dogo lenda. 
Bousueibü neinyuakei saonyu 
soupüp küman jinda. Lakbühongbü 
shuongei wapyua thük hapbü tetsida 
lenko saohauh yakda. Mütli ateije 
lakhu thetbü shuong la saohauh 
yakkukei.

SAP HOBA MEISU
Ngou hoba saonyueibü soupüp tügü 
sap hoba meisueibü soupüp khoje 
yongangje ühüplabü lausikei kheibü 
soupüp kümbü tetsida kia. Sapeibü 
soupüp tetlabü kho sangkhong 
a lakbühongbü kibü, nyensang 
nyenhang kibü ayingsi meikipaukipbü 
müt maibü kibü dogo tetda hoba 
meisu soupüp kho sobüsepbü dogo 
tetda.

MÜTEIBÜ SOUPÜP
Yaksaeibü sen, mütmang, khu hoba 
kethung peiyubü tetlabü mütlang 
mütli ayingsi thensilen hoba 
chümdang maibü dogo tetda. Chanyu, 
litnyu hoba khanshoulitshou tetlabü 
hangenbü hoba haukiyaangkibü müt 
ayingsi wapyusuyu a sobüsepbü müt 
dogo tetda.

Sümi phangei phe lemlem kümda 
hoba kho tetlabü müisiman kibü hoba 

kheibü soupüp kho keibü hoba lüm 
oknyinbou chüm a küman phoda.

VÜT JINBÜ
Neinyu hoba yükset a shuibü vüt 
phang lulu jinan dakbü hapda. Leieibü 
laü lulu souyoan vüt jinko dakbü 
danko, nei chühla saa angko he maian 
hapda. Mütli phang pendouei loloeibü 
shensinge ngetila shanga bousu/ 
yaksaeibü neinyu ayingsi yükset 
a laü lulu hoba shuibü vüt phang 
phanga jinko dakda hoba kho danko 
phangeibü shensinge lapenda.

Müteibü mang a kei vüt lulu jinko 
püpda. Naga phang ateije khük 
apüpda. Konyak, Chang, Phom, 
Khiamniungan, Pochury, Ao, Sangtam 
hoba Yimkhiung phangei püpda. 

KHÜKPÜP

Khübü phangei mütmang kaoen lulu 
a tetsida kiko vüt lulu jinko püpda. 

Mütmang a püpbü kho tetsida lulu lulu 
kia. Ai tetsida lenko püpda, khoeibü 
tetlabü at:
Bousu wapyula haubü tetsida lenko 
mang a püpda. Ladang heshou che 
lakoulashi haulabü po onlaje hoba 
lakhu thetlaji, lakbü dogo ngetiko 
haoeibü mang a khük püpda. Phang 
atei bousuei lakhu theta longa, 
thenyek a püpda. Phang atei khükjak 
a püpda ayingsi lubü mang kaoen ata 
püpda. 

Müt atei khük ayingsi lubü mütmang 
a püpbü kho kongnyu lümsilang 
libü, thüksimin hapbü hoba kibülebü 

younak maibü ngetiko püpda. Phang 
ateije, yaksa cheeibü chungsiphang 
shentila shanga khüngja, kaoshang 
hoba you a püpda. Phang atei mang 
a püpbü tetsida kho, ladang haoen 
hailaje, haibü sou kho yemlam a lam 
amashikko yemsang maisho sühda 
dogo tetda.

Yaksa shuongje po takletbü kian 

püpda. Phang atei, yaksa shuong 
medei onbü jihsiphai a püpbuda. Kho 
phaia, ladang chüm kanlaje nyibou kei 
püpda hoba semboulakei shou bukan 
phaia püpda. Yam a kibü phesang 
shaubü meisiau, kongnyuleko 
saonyuei ataktila shanga shangjinbü 
lenko yaksa la soupüp püpbukei.

Kho tügü, Nagabü shuongei mütmang 

NGÜHTET 
1.	 Shatsinam	 : 	Mütei chühko pangteibü samkeisamuk
2.	 Saohauh	 : 	Saonyueibü hauh
3.	 Sonenbou	 : 	Pendou yoka maiboutham
4.	 Kethung	 : 	Chüm a thungetbü khamtung
5.	 Aumei	 : 	Khun a jaangbü aueibü wi

THAILEI
A.	Phebü jongaiashi:

1.	 Nagaland a phang pendouei jungeibü soupüp kho ai?
2.	 Aila Nagabüei ngoueibü khu kho kongnyubou dogo jungeida?
3.	 Nagaland a ai aueibü soupüp kongnyubou dogo jungeida? Khoeibü soupüp 

ayingsi mei nyi lan hapla?
4.	 Saonyueibü soupüp tetlabü ai? Aoei ong saohauh yakla thükkei?
5.	 Shuibü vüt kho nyi ainei ong hapda?
6.	 Laobou phangei ong mang a hoba khük a püpda?
7.	 Bousuei mang a hoba khük a ai tetsida lenko püpda?
8.	 Yaksaei ai shensinge shanga khüngja püpda?

B.	Ngüh tüktebü to shenyotiashi:
1.	 Chüm a kethung peiyoan ngou	 a. 	Khu thetbüa yoa.
     khu saüan kialonga		
2.	 Bousuei mang a püpbü tetlabü	 b. 	Lüm oknyina.
3.	 Yaksaeibü nyusen kümbü tetlabü	 c. 	Maangpon kaangbü, ühütbü hoba 
			   lakbü müt.
4.	 Yepshang a lange soupüp kümda	 d. 	Mütlang mütli maibü.
5.	 Saonyu soupüp tetlabü	 e. 	Saonyuei ataktila.
6.	 Yaksaei mang a püpbü kho	 f. 	 Konyak Angh.

a ayingsi khük a soupüpbü kho 
tetsida kiko jungeiko loukei. Haoenei 
kho ai jihsiphai a ayingsi ai shanga 
püpda ama hoba tetkotako jungeiko 
loukei. Khübü soupüp jungeibü song 

maisho phanen chühalonga shaangüt 
seneibü pisibou shuongeibü langkei 
kithulethu shanga ditenbü hoba 
aukabü kuda.

C.	Ngühlin tükdebüa seijinashi:
1.	 Yaksaei mang a püpbü tetlabü

a. 	Sao touje medei ona
b. 	Sao lakbühongbü cheeibü yak
c. 	Sao khük püpbü bou cheeibü nouyangshou

2.	 Naga phang atei thenyek a ayingsi khük püpbü tetlabü
a. 	Haoei lakoula hauan khu theta
b. 	Haoei yak ngaa
c. 	Hao songdakbou

3.	 Saonyu soupüp honei küman phoda
a. 	Songdakboueibü chüm a hoba nei a doda
b. 	Songdakbü chüm, hakü, bakhün hoba bousueibü nei a doda
c. 	Keibü chüm a küman phoda

4.	 Sapeibü soupüp tetlabü kho 
a. 	Meisu, saonyu hoba vüt
b. 	Sangkhong a lakbühongbü kibü; nyensang nyenhang 
c. 	Kethung peiyoan kebü, müteibü soupüp hoba nyueibü sen

5.	 Chüm , hakü hoba bakhün a soupüp kümbü kho
a. 	Chüm jantila shanga kümda
b. 	Loloei thüksimin hapbü tetlabü lenko kümda
c. 	Keibü sangkhong dogo lenla shanga kümda

D.	Nagabü chüm che küman khonei nyi maangangbü soupüp che jinan 
kümashi. Nyi jinbü soupüp khoeibü tetsida lenko doashi. 

E.	 Wesido kho mütshuong pendou junga süha hoba touje Nagabü heshou 
medei pendou webüdobü ong.  Kaibü mütli ka longbü webüdobü müt 
cheeibü soupüp kümla ka la nongkuakei dogo damashi.

	 Kho soupüp ai haang a kümla damenchühashi hoba kho lai kümbei thenen 
lenko doashi. Athakko, soupüp khoei ai shean lenda, kho shanga kaibü 
class la lenashi.

F.	 Thenshaiko dobü (essay)  kho ngühkung che, ngühchung che ayingsi 
ngühnyek che shanga ditenbü hoba dambü lenen chühko dobü to lauda. 
Honei, ngühnyek che shanga shean lenda lausikei doboueibü dambülebü 
yoan lenda. Thenshaiko dobü a den sem kia:

•	 Ngühip  (Introduction): Hanei, ngühnyek shanga shean lenko dota.
•	 Mang (body): Hanei, nyi dambülebü hoba lubü dambü, ditenbü shuijembo 

souko dota.
•	 Ngühküp  (Conclusion): Hanei, ngühnyek shanga kongnyu ngüh nopmeiko 

dota hoba nyi thenshaiko dobü kho hanei thontida.
•	 Kaibü thenshaiko dobü a ngühchung (title) dola tema.

Thenshaiko dobü tetlabü che lenda:
(Ngühchung)   Kü thangbou maibou

Thangbou shuong maibü kibü kho Mühghaü ka loubü haülabü ki. Seneibü langkei 
a thangbou maibü kho ponpen shanga kida. Ai thusilam a yingasikei thangbou 
maibüei sen ladangkei üpyulabü. 
Ngo aeibou haüa aieilausi ngei thangbou maibü che kia. Küsi nashoutang ka 
thangbou maibü ki hoba chingko chingko haubü to yoko küsieibü sanou hoba 
thangjam aeiko maibou maibou la yeida. Olinbü jihsiphai akei hoba maangmau 
onet jih akei küsi ladangkei apangda. Kü thangbouei ngeibü khonsak a thuiyulabü 
hoba ngei hao khamjinei kü yoa kilabü dogo ngei maanglem kia.
Kü thangbou kho sanou kakbü müt hoba aeibou songsido kibü hoba haiyep akbü 
müt ki. Hao lewebü a aeibou maikei hoba kün class a po weko hao ong shaangbou 
longda. Khei kisikei hao alilida. Lensan lambü a haoei kü tokei thuiyuko kida hoba 
aei haujembo lensan lamla kü to thungeijangeiko kida. Haoeibü thechüh maibü 
danko hao to haüyubü mütshuong pendouei hao maikuda. 
Ngei thangbou maibü kibü shanga Mühghaü la nyensang kuko kida hoba 
ponpendou küsi thangbou maibü kila maanglem kia. Thangbou maibü kibü kho 
sen pendou shanga kongnyu .

G.	Kümthen: Lenen kibü ngühchungeibü thenshaibü ngühpem 150 thüng jinan 
doashi.(Lennyu lenbouei ngühchung at lamanen nashousi shuong la haoenei 
maang angbü pien dotishi)

•	 Pisongbousong amaotiko jungeibü
•	 Meisiau khümenangetan phobü

